
Fiawo
ƒe agbalẽ evelia

Yehowa ƒe tohehe va Ahazia dzi
1 Le Fia Ahab ƒe ku megbe la, Moab dze aglã

ɖe Israel ŋu.
2 Azɔ la, Ahazia ge tso eƒe fesre nu le eƒe

dziƒoxɔ dzi le Samaria eye nuvevi wɔe eya ta
wòdɔ dɔlawo gblɔ na wo be, “Miyi miabia nu
le Ekrontɔwo ƒe mawu, Baal Zebub gbɔ nam ne
miakpɔe ɖa be mahaya tso dɔléle sia me mahã.”

3 Ke mawudɔla aɖe gblɔ na Nyagblɔɖila Eliya,
Tisbitɔ la be, “Yi nàdo go ame siwo Samaria fia
dɔ eye nàbia wo be, ‘Nyateƒee wònye be Mawu
aɖekemele Israel oa? Eya tamieyina Baal Zebub,
Ekrontɔwo ƒe mawu gbɔ be miabia ne fia la ƒe
lãme asẽa?’

4 Azɔ nu si Yehowa gblɔe nye esi. ‘Màfɔ le aba
si dzi nèmlɔ la dzi o; àku godoo!’ ” Ale Eliya yi.

5 Esi ame dɔdɔawo trɔ va fia la gbɔ la, fia la
bia wo be, “Nu ka ta mietrɔ gbɔ?”

6 Woɖo eŋu be, “Ŋutsu aɖe va tu mí eye
wògblɔ na mí be, ‘Mitrɔ yi fia si dɔ mi la gbɔ
eye miagblɔ nɛ be, “Nu si Yehowa gblɔe nye:
Ɖe Mawu aɖeke mele Israel o tae nèle amewo
dɔm be woaɖabia gbe Baal Zebub, Ekrontɔwo ƒe
mawua? Eya ta màfɔ le aba si dzi nèmlɔ la dzi
o. Àku godoo!” ’ ”

7 Fia la bia be, “Ame kae nye ŋutsu sia? Aleke
eƒe dzedzeme le?”

8Woɖo eŋu nɛ be, “Enye ŋutsu aɖe si ŋu fu le
kpedzee, ebla ali dzi kple alidziblaka keke aɖe si
wowɔ kple lãgbalẽ.”
Tete fia la do ɣli be, “Eliya, Tisbitɔ lae!”
9 Eɖo aʋakplɔla ɖeka kple asrafo blaatɔ̃ ɖa be

woayi aɖalée vɛ. Wokpɔe wònɔ anyi ɖe togbɛ
aɖe dzi. Aʋakplɔla la gblɔ nɛ be, “Oo, Mawu ƒe
ame, fia la ɖe gbe be nàzɔ kpli mí ava ye gbɔ.”

10 Eliya ɖo eŋu be, “Nenye Mawu ƒe amee
menye tututu la, ekema dzo nage tso dziƒo eye
wòafia wò kple wò ame blaatɔ̃awo!” Enumake
dzo ge tso dziƒo eye wòfia aʋakplɔla la kple ame
blaatɔ̃wo katã.

11 Ale fia la gaɖo aʋakplɔla bubu aɖe kple
asrafo blaatɔ̃ bubu ɖa be woagblɔ nɛ be, “Oo,
Mawu ƒe ame, fia la be nàva ye gbɔ fifi laa!”

12 Eliya gblɔ na wo be, “Nenye Mawu ƒe amee
menye tututu la, ekema dzo nage tso dziƒo eye
wòafia wò kple wò ame blaatɔ̃awo!” Ale Mawu
ƒe dzo ge tso dziƒo eye wòfia woawo hã.

13 Fia la gaɖo aʋakplɔla kple ame blaatɔ̃ bubu
ɖa. Azɔ ya la, aʋakplɔla la dze klo ɖe Eliya ƒe
akɔme eye wòɖe kuku nɛ be, “Oo, Mawu ƒe ame,
meɖe kuku, na nye kple wò dɔla blaatɔ̃ siawo
míatsi agbe.

14 Kpɔ ɖa, dzo ge tso dziƒo hefia aʋakplɔla
gbãtɔ eveawo kple woƒe amewo. Ke azɔ la, na
nye agbe naxɔ asi le gbɔwò!”

15 Yehowa ƒe dɔla aɖe gblɔ na Eliya be,
“Mègavɔ̃ o, Yi kpli wo.” Ale Eliya yi fia la gbɔ.

16 Eliya gblɔ na fia la be, “Ale Yehowa gblɔe
nye esi. Esi Mawu aɖeke mele Israel be nàbia

gbee o tae nèɖo amewo ɖa be woaɖabia gbe Baal
Zebub, Ekrontɔwo ƒe mawu la? Esi nèwɔ esia ta
la, màfɔ le aba si dzi nèmlɔ la dzi akpɔ gbeɖe o;
àku godoo!”

17 Ale Ahazia ku abe ale si Yehowa gblɔe da
ɖi to Eliya dzi la ene eye nɔvia Yehoram zu fia
ɖe eteƒe elabena viŋutsu aɖeke menɔ esi aɖu fia
ɖe eyome o. Nya sia dzɔ le Yuda fia Yehoram,
Yehosafat ƒe vi ƒe fiaɖuɖu ƒe ƒe evelia me.

18Woŋlɔ nu bubuwo tso Ahazia ƒe fiaɖuɖu ŋu
ɖe Israel fiawo ƒe ŋutinyagbalẽ me.

2
Yehowa kɔ Eliya yi dziƒo

1 Esi ɣeyiɣia de be Yehowa nakɔ Eliya ayi dziƒo
le ahomya me la, Eliya kple Elisa dze mɔ tso
Gilgal.

2 Eliya gblɔ na Elisa be, “Nɔ afi sia; Yehowa
ɖom ɖe Betel.”
Ke Elisa gblɔ be, “Meta Yehowa ƒe agbe kple

wò agbe be nyemagblẽ wò ɖi o.” Ale woyi Betel.
3 Nyagblɔɖilawo ƒe nusrɔ̃lawo tso Betel va do

go Elisa eye wobia Elisa be, “Ènya be Yehowa akɔ
wò aƒetɔ adzoe le gbɔwò egbea?”
Elisa ɖo eŋu na wo be, “Ɛ̃, menya gake

migagblɔe o.”
4 Tete Eliya gblɔ nɛ be “Elisa, nɔ afi sia elabena

Yehowa dɔm ɖe Yeriko.”
Ke Elisa gaɖo eŋu be, “Meta Yehowa ƒe agbe

kple wò agbe be nyemagblẽ wò ɖi o.” Ale wo
ame eve la yi Yeriko.

5 Nyagblɔɖilawo ƒe nusrɔ̃la siwo nɔ Yeriko la
va bia Elisa be, “Ènya be Yehowa le wò aƒetɔ kplɔ
ge adzoe le gbɔwò egbea?”
Elisa ɖo eŋu na wo be, “Ɛ ̃, menya eya ta mizi

ɖoɖoe!”
6 Eliya gblɔ na Elisa be, “Nɔ afi sia; Yehowa

ɖom ɖe Yɔdan tɔsisi la nu.”
Elisa ɖo eŋu be, “Meta Yehowa kple wò agbe

be nyemagblẽ wò ɖi o.” Ale wo ame eve la yi
mɔzɔzɔa dzi.

7 Nyagblɔɖilawo ƒe nusrɔ̃la blaatɔ̃ yi ɖatsi
tsitre ɖe adzɔge eye wodze ŋgɔ afi si Eliya kple
Elisa tɔ ɖo le Yɔdan tɔsisi la nu.

8 Eliya ɖe eƒe awu ʋlaya, ŋlɔe eye wòtsɔe ƒo
tsi la dzi. Tsi la ma ɖe eve le ɖusime kple miame
eye wo kple evea wotsoe le anyigba ƒuƒui dzi.

9 Esi woɖo go kemɛ dzi la, Eliya gblɔ na Elisa
be, “Gblɔe nam, nu ka mawɔ na wò hafi woakɔm
adzoe le gbɔwò?”
Elisa ɖo eŋu nɛ be, “Meɖe kuku tsɔ wò gbɔgbɔ

la ƒe teƒe eve nam.”
10 Eliya ɖo eŋu be, “Èbia nu sesẽ, ke hã la, ne

àkpɔm esime woakɔm adzoe le gbɔwò la, ava
eme na wò, ke ne mele alea o la, mava eme na
wò o.”

11 Esime wonɔ zɔzɔm, nɔ dze ɖom la, dzota-
siaɖam kple sɔwo ɖiɖi va ma wo kple evea dome
eye Eliya to ahom la me yi dziƒo.

12 Elisa kpɔe eye wòdo ɣli sesĩe be, “Fofonye!
Fofonye! Israel ƒe tasiaɖam kple eƒe sɔdolawo!”
Esi wobu ɖee la, etsɔ eya ŋutɔ ƒe awu eye
wòdzee.

13 Etsɔ awu si ge le Eliya ŋu eye wòtrɔ yi ɖatsi
tsitre ɖe Yɔdan tɔsisi la to.

14Etsɔ awu si ge le Eliya ŋu la ƒo tsi la dzi. Ebia
be, “Afi ka Yehowa, Eliya ƒe Mawu la le azɔ?”
Esi wòƒo tsia dzi la, tɔsisi la ma ɖe ɖusime kple
miame siaa eye wòtso tɔsisi la.

15 Esime nyagblɔɖila siwo tso Yeriko la ƒe
nusrɔ̃lawo kpɔ nu si dzɔ la, wodo ɣli gblɔ be,
“Eliya ƒe gbɔgbɔ dze Elisa dzi!” Wozɔ yi ɖakpee
eye wodo gbe nɛ bubutɔe.

16 Wogblɔ nɛ be, “Amegã, ɖe gbe na mí ko,
ekema míaƒe duƒula nyuitɔwo dometɔ blaatɔ̃
ayi gbedzi aɖadi wò amegã; ɖewohĩ Yehowa ƒe
gbɔgbɔ gblẽe ɖe to aɖe dzi loo alo gblẽe ɖe
balime le afi aɖe.”
Ke Elisa ɖo eŋu be, “Ao, migaɖe fu na mia

ɖokuiwo o.”
17 Ke wonɔ nya sia ƒom ɖe enu va se ɖe esime

nya la tii eye wògblɔ be, “Enyo, miyi!” Ale ame
blaatɔ̃awo yi ɖadii ŋkeke etɔ̃, ke womekpɔe o.

18 Elisa ganɔ Yeriko esime ameawo trɔ gbɔ.
Egblɔ na wo be, “Ɖe nyemegblɔe na mi be migayi
oa?”

Elisa na tsi manyomanyo trɔ zu tsi nyui
19 Azɔ la, Yeriko dumegãwo va kpɔ Elisa eye

wogblɔ nɛ be, “Nane le fu ɖem na mí. Wò
ŋutɔ ènya be wotso du sia ɖe teƒe nyui aɖe, ke
míaƒe tsi menyo o, eye wònana fu gena le míaƒe
funɔwo ƒo.”

20Elisa gblɔ na wo be, “Enyo, miku dze ɖe agba
yeye aɖe me vɛ nam.” Wowɔ nenema.

21 Elisa yi tsi la ƒe dzɔtsoƒe, tsɔ dze la kɔ ɖe
eme eye wògblɔ be, “Ale Yehowa gblɔe nye esi,
‘Mewɔ tsi sia kɔkɔe eye magahe ku alo fu gege
vɛ azɔ o.’ ”

22 Kpɔ ɖa, tsi la trɔ zu tsi nyui enumake tso ɣe
ma ɣi va se ɖe fifia abe ale si Elisa gblɔ ene.

Woɖu fewu le Elisa ŋu
23 Elisa tso Yeriko yi Betel. Esi wònɔ zɔzɔm le

mɔa dzi la, ŋutsuvi sue aɖewo tso dua me va
nɔ fewu ɖum le eŋu be, “Dzo le afi sia, Elisa
tabebetɔ.”

24 Elisa trɔ kpɔ wo eye wòƒo fi de wo le Yehowa
ƒe ŋkɔ me. Enumake sisiblisinɔ eve do go tso ave
aɖe me va vuvu wo ame blaene-vɔ-eve.

25 Esia megbe la, Elisa yi Karmel to la dzi hafi
trɔ yi Samaria.

3
Moab dze aglã

1Ahab ƒe vi, Yehoram, dze eƒe fiaɖuɖu le Israel
gɔme le Yuda fia Yehosafat ƒe fiaɖuɖu ƒe ƒe
wuienyilia me. Eɖu fia ƒe wuieve le Samaria.

2 Ewɔ nu si nye vɔ̃ le Yehowa ŋkume ke menye
abe fofoa kple dadaa ene o, elabena ewɔ nu nyui
ɖeka: emu xɔ si fofoa tu na Baal la ƒu anyi.

3 Ke egawɔ nu vɔ̃ si Yeroboam, Nebat ƒe vi
wɔ elabena eya hã kplɔ Israelviwo de legbawo
subɔsubɔ me.

4 Moab fia, Mesa kple eƒe amewo nye
alẽnyilawo. Woxea adzɔ na Israel kple alẽ akpe
alafa ɖeka kple agbo akpe alafa ɖeka ƒe fu ƒe sia
ƒe.

5 Ke le Ahab ƒe ku megbe la, Moab fia dze aglã
ɖe Israel ŋu.

6 Ale Fia Yehoram dzo le Samaria yi ɖaƒo
Israelʋakɔ nu ƒu.

7 Eɖo du ɖe Yuda fia Yehosafat be, “Moab fia
dze aglã ɖe ŋunye; àte ŋu akpe ɖe ŋunye mawɔ
aʋa kpliia?”
Yehosafat ɖo eŋu be, “Makpe ɖe ŋuwò. Nye

amewo kple nye sɔwo le asiwò me.”
8 “Mɔ ka míato hafi adze wo dzi?”
Yehoram ɖo eŋu be, “Míadze wo dzi tso Edom

gbegbe.”
9 Ale Israel, Yuda kple Edom fiawo kplɔ woƒe

aʋakɔwo to mɔ gɔdɔ̃ aɖe to gbegbe la ŋkeke
adre, ke tsi menɔ anyi na ameawo kple woƒe
lãwo o.

10 Israel fia do ɣli be, “Oo, nu ka míawɔ?
Yehowa kplɔ mí va afi sia be yeana Moab fia
naɖu mía dzi!”

11 Ke Yuda fia, Yehosafat biae be, “Yehowa ƒe
nyagblɔɖila aɖeke mele mía dome oa? Ne eli la,
ekema míate ŋu ana wòagblɔ nu si míawɔ la na
mí.”
Israel fiaŋumewo dometɔ ɖeka gblɔ be, “Elisa,

Safat ƒe viŋutsu le afi sia, Eliya ƒe kpeɖeŋutɔe
wònye!”

12 Yehosafat gblɔ be, “Ahã, eyae nye ame si
tututu dim míele; Yehowa ƒe nya le esi.” Ale
Israel kple Yuda kple Edom ƒe fiawo yi ɖabia gbe
Elisa.

13 Ke Elisa gblɔ na Israel fia Yehoram be,
“Nyemedi wò nya aɖeke be mase o; yi fofowò
kple dawò ƒe nyagblɔɖilawo gbɔ!”

Fia Yehoram ɖo eŋu be, “Ao, elabena Yehowae
yɔ mí va afi sia be Moab fia natsrɔ̃ mí!”

14 Elisa gblɔ nɛ be, “Meta Yehowa,
Dziƒoʋakɔwo ƒe Aƒetɔ, ame si mesubɔna la
ƒe agbe be nenye ɖe nyemede bubu Yuda fia
Yehosafat ƒe afi sia nɔnɔ ŋu o la, anye ne
nyemanye kɔ akpɔ wò gɔ̃ hã o.

15 Ke azɔ la, mikplɔ kasaŋkuƒola aɖe vɛ nam.”
Esi kasaŋkuƒola la nɔ kasaŋkua ƒom la,

Yehowa ƒe ŋusẽ va Elisa dzi
16 eye wògblɔ be, “Ale Yehowa gblɔe nye esi:

‘Miɖe ʋewo ɖe bali sia me’,
17 elabena ale Yehowa gblɔe nye esi: ‘Miakpɔ

yaƒoƒo loo alo tsidzadza o, gake tsi ayɔ bali sia
me si wò kple wò nyiwo kple wò lãha bubuawo
miano.’

18 Esia nye nu bɔbɔe le Yehowa ŋkume. Atsɔ
Moab hã ade asi na wò.

19Miagbã du sesẽ ɖe sia ɖe kple du gã ɖe sia ɖe
aƒu anyi. Nenema ke mialã ati nyui ɖe sia ɖe aƒu
anyi, miatɔ te tɔsisi ɖe sia ɖe ƒe sisi eye miatsɔ
kpewo agblẽ agbledenyigba nyuiwo katã.”

20 Esi ŋu ke, le ŋdivɔsaɣi la, tsie nye ekem le
dodom bababa tso Edom lɔƒo! Tsi ɖɔ ɖe anyigba
la dzi.

21 Azɔ la Moabtɔwo katã se be fiawo va aʋa
wɔ ge kple yewo eya ta woyɔ ŋutsu ɖe sia ɖe,
ɖekakpuiwo kple ame tsitsiwo siaa, ame sia ame
si ate ŋu awɔ aʋa ko eye wova ƒu asaɖa anyi ɖe
woƒe liƒo dzi.

22 Esi wofɔ ŋdi kanya la, ɣe nɔ keklẽm ɖe tsia
dzi eye hena Moabtɔ siwo nɔ tɔa godo la, wokpɔ
tsi la wòbiã dzẽ abe ʋu ene.

23 Tete wogblɔ be, “Ʋue nye ekem! Fia mawo
anya wɔ aʋa, wu wo nɔewo. Azɔ la Moab, miva
miaɖaha woƒe nuwo!”

24 Ke esi woɖo Israelviwo ƒe asaɖa me la,
Israelviwo ƒe aʋawɔlawo lũ ɖe wo dzi eye
wode asi Moabtɔwo wuwu me, ale Moabtɔwo si.
Israelviwo ge ɖe Moabnyigba dzi eye woyi wo
wuwu dzi le afi ma.

25 Wogbã duwo, lɔ kpe kɔ ɖe anyigba nyui ɖe
sia ɖe dzi, xe tsidzɔƒewo eye wolã kutsetsetiwo
ƒu anyi. Mlɔeba la, Kir Hareset mɔ koe susɔ, ke
akafodalawo ɖe to ɖe eya hã eye woxɔe.

26 Esi Moab fia kpɔ be woɖu ye dzi la, ekplɔ
yidala alafa adre be yewoadze agbagba mamlɛtɔ
ayi aɖalé Edom fia. Ke esia hã medze edzi o.

27 Azɔ la Moab fia lé Via ŋutsu tsitsitɔ si aɖu
fia ɖe eteƒe la, wui eye wòtsɔe sa numevɔe ɖe gli
la dzi. Nuwɔna sia na Moabtɔwo ƒe mo nyra ɖe
Israelviwo ŋuti, ale Israel ƒe aʋawɔlawo trɔ dzo
yi woawo ŋutɔ ƒe anyigba dzi.

4
Ahosi la ƒe ami

1 Azɔ la, nyɔnu aɖe si tso nyagblɔɖilawo ƒe
nusrɔ̃lawo srɔ̃wo dome la va fa avi na Elisa be,
“Wò dɔla, srɔ̃nye ku eye wò ŋutɔ ènya ale si
wòvɔ̃a Yehowae. Ke azɔ la, ame si si wònyi fe
le la va be yeakplɔ vinye ŋutsuvi eveawo woazu
yeƒe kluviwo.”

2 Elisa biae be, “Nu ka mawɔ akpe ɖe ŋutiwò?
Nuɖuɖu ƒe agbɔsɔsɔ kae le asiwò le wò aƒe me?”

Nyɔnu la ɖo eŋu be, “Nuɖuɖu aɖeke mele
asinye wu ami atukpa ɖeka o.”

3 Elisa gblɔ na nyɔnu la be, “Enyo, yi nàɣe
ze kple gagba aɖewo tso xɔ̃wòwo kple wò
aƒelikawo gbɔ.

4Mi kple viwòwo miyi miaƒe xɔ me, eye miatu
ʋɔa. Esia megbe la, trɔ ami si le wò atukpa la me
la ɖe zeawo kple gagbaawo me. Tsɔ ɖe sia ɖe si
yɔ la da ɖe axadzi!”

5 Nyɔnu la wɔ nu si nyagblɔɖila la ɖo nɛ. Via
ŋutsuwo tsɔ ze kple gagbawo siwo woɣe la vɛ nɛ
eye wòtrɔ ami la ɖe wo me.

6 Sẽe ko la, zeawo kple gagbaawo katã yɔ
banabana! Nyɔnu la gblɔ na via ŋutsuawo be,
“Migatsɔ ze bubu vɛ.”
Woɖo eŋu nɛ be, “Ze aɖeke megali o!” Ale ami

la dzudzɔ dodo le atukpa la me.
7Nyɔnu la yi ɖagblɔ nya la na Mawu ƒe Ame la

eye wòɖo eŋu nɛ be, “Yi nàdzra ami la eye nàxe
fe siwo nènyi. Ga si atsi anyi la, agasusɔ na wò
kple viwòwo dzi kpɔkpɔ!”

Elisa gbɔ agbe Sunem tɔ la ƒe viŋutsuvi
8 Gbe ɖeka la, Elisa yi Sunem eye nyɔnu

kesinɔtɔ aɖe nɔ afi ma ame si ƒoe ɖe enu be
wòatsi ye gbɔ aɖu nu. Ale ne egava to mɔ ma
yina la, etɔna ɖe afi ma be yeaɖu nu.

9 Nyɔnu la gblɔ na srɔ̃a be, “Menya be ŋutsu
sia, si va toa míaƒe mɔ dzi le afi sia edziedzi la
nye Mawu ƒe ame kɔkɔe.

10 Na míawɔ xɔ sue aɖe ɖe míaƒe xɔtame nɛ
eye míatsɔ aba, kplɔ̃ kple zikpui kple akaɖi ada

ɖe eme nɛ. Ekema ava tsi afi ma ɣe sia ɣi si
wòava adze mía gbɔ.”

11Gbe ɖeka esi Elisa gava la, eyi ɖamlɔ anyi ɖe
eƒe xɔ me.

12 Egblɔ na eƒe subɔla, Gehazi be, “Yɔ Sunami
nyɔnu la nam.” Gehazi yi ɖayɔe eye wòva tsi
tsitre ɖe Elisa ŋkume.

13 Elisa gblɔ na Gehazi be, “Gblɔ na nyɔnu la
be ‘Èkpe fu siawo katã ɖe mía ta. Azɔ la, nu kae
woawɔ na wò? Míƒo nu ɖe nuwò le fia la ŋkume
loo alo aʋafia la ŋkumea?’ ”
Nyɔnu la ɖo eŋu be, “Aƒe le asinye le nye ŋutɔ

nye amewo dome.”
14 Elisa bia Gehazi emegbe be, “Nu ka míawɔ

nɛ?”
Gehazi ɖo eŋu be, “Viŋutsumele esi o, evɔ srɔ̃a

nye amegãɖeɖi!”
15 Elisa gblɔ be, “Yɔe ɖa.” Eyi ɖayɔe eye nyɔnu

la va tsi tsitre ɖe xɔa ƒe mɔnu.
16Elisa gblɔ nɛ be, “Le ƒe si gbɔna ƒe ɣe aleawo

ɣi tututu la, àlé viŋutsuvi ɖe wò abɔwo me.”
Nyɔnu la gblɔ be, “Ao, nye aƒetɔ, mègable wò

dɔla o, O Mawu ƒe ame.”
17 Ke nyɔnu la fɔ fu eye esi ƒe trɔ le ɣeyiɣi ma

ke dzi la, edzi ŋutsuvi abe ale si Elisa gblɔe nɛ
do ŋgɔe ene.

18 Ɖevi la tsi eye gbe ɖeka la, edo go yi fofoa
gbɔ, ame si nɔ nukuxalawo gbɔ.

19 Ɖevi la gblɔ na fofoa be, “Nye ta! Nye ta!”
Fofoa gblɔ na dɔla ɖeka be, “Kɔe yi na dadaa.”
20 Esi dɔla la kɔe yi na dadaa la, ɖevi la nɔ akɔ

nɛ va se ɖe ŋdɔ me eye ɖevi la ku.



Fiawo 2 4:21 xii Fiawo 2 4:29

21Nyɔnu la yi dziƒoxɔ la dzi hetsɔ ɖevi kuku la
mlɔ Mawu ƒe ame la ƒe aba dzi, tu ʋɔa eye wòdo
go.

22 Eyɔ srɔ̃a eye wògblɔ nɛ bena, “Meɖe kuku,
yi nàɖo wò dɔlawo dometɔ ɖeka kple tedzi ɖem
ale be mate ŋu ayi Mawu ƒe ame la gbɔ kaba,
atrɔ agbɔ.”

23 Ŋutsu la ɖo eŋu be, “Nu ka ŋuti nàyi egbɔ
egbe? Egbe menye Dzinu Yeye alo Dzudzɔgbe
ŋkeke o.”
Nyɔnu la ɖo eŋu nɛ be, “Anyo ne mayi.”
24 Ebla akpa na tedzi la eye wògblɔ na eƒe dɔla

la be, “Doe sesĩe, mègadoe ɖɔɖɔɖɔ nam o, negbe
megblɔe na wo hafi.”

25 Ale wodze mɔ heva Mawu ƒe ame la gbɔ le
Karmel to dzi.
Esi Mawu ƒe ame la kpɔe ɖaa le adzɔge la,

egblɔ na eƒe dɔla Gehazi be, “Kpɔ ɖa, Sunami
nyɔnu lae nye ekem.

26 Ƒu du nàyi ɖakpee, nàbiae be, ‘Mi katã
miedɔ nyuiea? Srɔ̃wò fɔ sesĩea? Viwò la fɔ
nyuiea?’ ”
Nyɔnu la ɖo eŋu be, “Nu sia nu le nyuie.”
27 Esi wòɖo Mawu ƒe ame la gbɔ le toa dzi la,

edze klo lé eƒe afɔ. Gehazi va be yeatutui ɖa
gake Mawu ƒe ame la gblɔ nɛ be, “Ɖe asi le eŋu!
Ele xaxa gã aɖe me gake Yehowa ɣlae ɖem eye
megblɔ nu si tae la nam o.”

28 Nyɔnu la gblɔ nɛ be, “Nye aƒetɔ, ɖe mebia
viŋutsu wòa? Nyemegblɔ na wò be, ‘Mègaflum
o’ mahã.”

29 Elisa gblɔ na Gehazi be, “Bla wò ali dzi, tsɔ
nye atikplɔ ɖe asi eye nàƒu du. Ne èdo go ame

aɖe la, mègado gbe nɛ o eye ne ame aɖe do gbe
na wò la, mègalɔ̃ o. Tsɔ nye atikplɔ la da ɖe ɖevi
la ƒe mo.”

30 Vinɔ la gblɔ be, “Meta Yehowa kple wò agbe
be nyemayi aƒe me o negbe ɖeko nàyi kplim
hafi!” Ale Elisa tso hedze nyɔnu la yome.

31 Gehazi do ŋgɔ na wo ɖatsɔ atikplɔ la da ɖe
ɖevi la ƒe mo, ke nya aɖeke medzɔ o. Agbe ƒe
dzesi aɖeke menɔ ɖevi la me o. Ale Gehazi trɔ
ɖatu Elisa eye wògblɔ nɛ be, “Ɖevi la menyɔ o.”

32 Esi Elisa ɖo aƒea me la, ɖevi kuku lae nye
ekem wotsɔ mlɔ eƒe aba dzi.

33 Ege ɖe xɔa me, tu ʋɔa ɖe wo ame evea nu
eye wòdo gbe ɖa na Yehowa.

34Esia megbe la, ede abati la dzi mlɔ ɖevi kuku
la dzi, tsɔ eƒe nu ɖo ɖevi la ƒe nu dzi, eƒe ŋku ɖo
eƒe ŋku dzi eye wòtsɔ eƒe asiwo ɖo eƒe asiwo dzi
eye wòdrã ɖe ɖevi la dzi, kasia ɖevi la ƒe lãme
de asi dzoxɔxɔ me!

35 Elisa fɔ tso abati la dzi eye wòɖi tsa sẽe le
xɔa me. Egatrɔ de abati la dzi eye wògadrã ɖe
ɖevi la dzi. Azɔ la, ɖevi la nye zi adre eye wòʋu
eƒe ŋkuwo!

36 Elisa yɔ Gehazi eye wògblɔ nɛ be, “Yɔ
Sunami nyɔnu la vɛ.” Eyi ɖayɔe. Esi nyɔnu la
va la, egblɔ nɛ be, “Xɔ viwò ŋutsuvi la.”

37Nyɔnu la va, dze klo ɖe eƒe afɔ nu eye wòde
ta agu nɛ. Tete wòxɔ ɖevi la eye wòdo go.

Ku le ze la me
38 Elisa trɔ azɔ yi Gilgal, afi si dɔwuame gã aɖe

nɔ. Gbe ɖeka esi wònɔ nu fiam nyagblɔɖilawo ƒe

nusrɔ̃lawo la, egblɔ na Gehazi be wòawɔ atadi na
nusrɔ̃lawo ƒe fiẽnuɖuɖu.

39 Nusrɔ̃lawo dometɔ ɖeka yi gbe me be yeadi
amagbe aɖe vɛ. Egbɔ kple amagbe aɖewo siwo
treklɔnuwo le wo ŋu, tsɔ wo ɖo dzo dzi, ke
menya be aɖi le wo me o.

40 Esi ameawo de asi nua ɖuɖu me ko la, wodo
ɣli be, “Oo, Mawu ƒe ame, aɖi le nuɖuɖu la me!”

41 Elisa na woku blimɔ aɖe vɛ nɛ. Etsɔe da ɖe
ze la me eye wògblɔ na wo be, “Enyo azɔ; aɖi la
vɔ le eme, miyi eɖuɖu dzi.” Woɖui eye naneke
mewɔ wo o.

Nuɖuɖunana ame alafa ɖeka
42 Gbe ɖeka la, ame aɖe si tso Baal Salisa la

va na bli mumu kotoku ɖeka kple abolo blaeve
siwo wowɔ kple lu yeye tso eƒe nuŋeŋe gbãtɔ me
Mawu ƒe ame la. Elisa gblɔ na Gehazi be wòatsɔ
wo ana nusrɔ̃lawo woaɖu.

43 Gehazi bia be, “Nuɖuɖu sue sia ade na ame
alafa ɖeka siawoa?”
Ke Elisa gblɔ be, “Tsɔe na wo ko elabena

Yehowa gblɔ be nuɖuɖu la asu ame sia ame eye
ɖe gɔ̃ hã agatsi anyi!”

44 Nuɖuɖua su ame sia ame eye ɖe gɔ̃ hã gatsi
anyi abe ale si Yehowa gblɔ ene!

5
Elisa da gbe le anyidzela Naaman ŋu

1 Azɔ la Naaman nye Aram fia ƒe aʋakplɔla.
Ede ŋgɔ eye bubu nɔ eŋu le eƒe aƒetɔ gbɔ
elabena eya dzie Yehowa to ɖu dzi geɖe na Aram.
Enye asrafo kalẽtɔ gã aɖe gake enɔ kpodɔ lém.

2 Adzoha aɖewo tso Aram va da adzo le
Israelnyigba dzi eye nyɔnuvi sue aɖe le ame siwo
wolé la dome. Nyɔnuvi sia zu Naaman srɔ̃ ƒe
subɔla.

3 Azɔ la, nyɔnuvi la gblɔ na eƒe aƒenɔ be, “Ne
nye aƒetɔ, ɖe wòakpɔ nyagblɔɖila si le Samaria
la, anyo ŋutɔ! Ada gbe le eƒe anyidɔ la ŋu nɛ.”

4 Naaman yi eƒe aƒetɔ gbɔ eye wògblɔ nya si
nyɔnuvi si tso Israel gblɔ la nɛ.

5 Aram fia ɖo eŋu nɛ be, “Ele vevie be nàyi;
maɖo agbalẽ ɖe Israel fia.” Ale Naaman dze
mɔ; etsɔ klosaloga kilogram alafa etɔ̃ blaene ɖe
asi kpe ɖe sikaga kilogram blaadre ŋuti kple
awudodo ewo.

6 Agbalẽ si woŋlɔ na Israel fia la me nyawoe
nye:

“Mele agbalẽ sia ɖom ɖe wò to nye dɔla
Naaman dzi be nàda gbe le eƒe anyidɔ la ŋu nɛ.”

7 Esi Israel fia xlẽ agbalẽa me nyawo vɔ teti
ko la, edze eƒe awuwo eye wògblɔ be, “Mawue
menyea? Ɖe mate ŋu awu ame agagbɔ agbeea?
Nu ka ŋuti ame sia dɔ ame aɖe ɖe gbɔnye be
mada gbe le eƒe anyidɔ ŋu? Mikpɔ ale si wòle
agbagba dzem be yeagawɔ dzre kplim la ɖa!”

8Ke esi Mawu ƒe ame, Elisa se be Israel fia dze
awu le eɖokui ŋuti la, eɖo du ɖee be, “Nu kae te
ɖe dziwò ale gbegbe be nèdze wò awuwo? Ɖo
Naaman ɖe gbɔnye ekema anya be nyagblɔɖila
aɖe le Israel.”

9 Ale Naaman kple eƒe sɔwo kple tasiaɖamwo
va tɔ ɖe Elisa ƒe aƒe ƒe agbonu.

10 Elisa ɖo dɔla aɖe ɖa be wòagblɔ na Naaman
be, “Yi nàdo ɖi ɖe Yɔdan me zi adre, ekema wò
ŋutigbalẽ aɖɔ ɖo eye nàkpɔ dɔyɔyɔ.”

11 Ke Naaman trɔ dzo kple dziku hegblɔ be,
“Nye ya mesusui be godoo la, ado ɖe ŋutinye,
atɔ ɖe gbɔnye ayɔ Yehowa eƒe Mawu la ƒe ŋkɔ,
alili asi anyiteƒeawo, ayɔ dɔ nye anyidɔ la hafi.

12 Ɖe Abana kple Farpar, Damasko tɔsisiwo
menyo wu tsi siwo katã le Israel oa? Ɖe nyemate
ŋu ale tsi le wo me akpɔ dɔyɔyɔ oa?” Ale wòtrɔ
dzo kple dziku.

13 Naaman ƒe dɔlawo yi egbɔ eye wogblɔ nɛ
be, “Fofonye, nenye ɖe nyagblɔɖila la gblɔ na
wò be nàwɔ nu sesẽ aɖe la, màwɔe oa? Kaka
wòhenye be wògblɔ na wò be, ‘Yi nàle tsi eye
wò ŋuti nakɔ!’ ”

14 Ale Naaman yi Yɔdan tɔsisi la me eye wòdo
ɖi ɖe tɔsisi la me zi adre abe ale si Mawu ƒe ame
la bia tso esi be wòawɔ ene. Eƒe ŋuti zrɔ̃ hekɔ
enumake abe ŋutsuvi sue aɖe tɔ ene.

15 Tete Naaman kple eƒe dɔlawo katã trɔ yi
ɖe Mawu ƒe ame la gbɔ ɖatsi tsitre ɖe eŋkume
hegblɔ nɛ be, “Azɔ la menyae be Mawu aɖeke
mele xexea katã me o negbe le Israel ko, eya ta
meɖe kuku, xɔ nunana siawo le wò dɔla si.”

16 Ke nyagblɔɖila la ɖo eŋu be, “Meta Yehowa,
ame si mesubɔna la ƒe agbe be nyemaxɔ naneke
o.” Togbɔ be Naaman ƒoe ɖe enu hã la, egbe
mexɔ nunanawo o.

17Naaman gblɔ nɛ be, “Ne màxɔ wo o la, meɖe
kuku, na wò dɔla naka anyi si tedzi eve ate ŋu
atsɔ la nam elabena wò dɔla magasa numevɔ

kple vɔsa bubuwo naMawu bubu aɖeke o, negbe
Yehowa ko.

18 Ke Yehowa netsɔe ke wò dɔla ɖe esia ɖeka
ko ta be ne nye aƒetɔ yi Rimon ƒe gbedoxɔ me
be wòade ta agu eye wòziɔ ɖe nye abɔ ŋuti eye
nye hã mede ta agu, le Rimon ƒe gbedoxɔa me
la, Yehowa netsɔe ke wò dɔla ɖe esia ta.”

19 Elisa gblɔ nɛ be, “Heyi le ŋutifafa me.”
Ale Naaman trɔ ɖo ta wo de.
20 Ke Gehazi, Elisa ƒe subɔla Mawu ƒe ame,

gblɔ na eɖokui be, “Mele be nye aƒetɔ nagbe
nunanawo xɔxɔ eye wòaɖe asi le Naaman,
Aramea ŋutsu sia ŋu wòadzo o. Mati eyome eye
maxɔ nane le esi.”

21 Ale Gehazi ɖe abla kplɔ Naaman ɖo. Esi
Naaman kpɔe wònɔ du dzi gbɔna la, eɖi le eƒe
tasiaɖam me be yeado goe. Ebia be, “Nu sia nu
le nyuiea?”

22 Gehazi ɖo eŋu nɛ be, “Ɛ̃, nu sia nu le
nyuie gake nye aƒetɔe dɔm be magblɔ na wò be,
‘Ɖekakpui eve tso nyagblɔɖilawo ƒe nusrɔ̃lawo
dome, tso Efraim to dzi va ɖo gbɔnye fifi laa eya
ta, meɖe kuku, tsɔ klosaloga kilogram blaetɔ̃-vɔ-
ene kple awudodo ha eve na wo.’ ”

23 Naaman ɖo eŋu nɛ be, ele vevie eya ta
xɔ klosaloga kilogram blaade-vɔ-enyi. Eƒoe ɖe
Gehazi nu be wòaxɔe. Tete wòbla klosaloga la
ɖe kotoku eve me nɛ eye wòtsɔ awudodo ha eve
kpe ɖe eŋuti nɛ. Etsɔ wo de eƒe dɔla eve si eye
wotsɔ wo dze Gehazi ŋgɔe.

24 Ke esi wogogo to si dzi Elisa nɔ la, Gehazi xɔ
nuawo le subɔla eveawo si eye wòna wotrɔ dzo.
Etsɔ ga la ɣla ɖe eƒe aƒe me.

25 Esi wòyi eƒe aƒetɔ gbɔ la, Elisa biae be,
“Gehazi, afi ka nètso?”
Gehazi ɖo eŋu be, “Wò dɔla medo yi afi aɖeke

o.”
26 Elisa biae be, “Mènya be menɔ afi ma le

gbɔgbɔ me hafi Naaman ɖi le eƒe tasiaɖam me
hekpe wò oa? Ɣeyiɣi sia mee woaxɔ ga, awu,
amitigblewo, waingblewo, alẽwo, nyitsuwo kple
subɔlawoa?

27 Esi nèwɔ esia ta la, Naaman ƒe anyidɔ la
ava wò kple viwòwo kple wo tɔgbuiyɔviwo dzi
tegbetegbe.” Anyi ƒo ɖe Gehazi ŋu enumake,
eŋuti katã fu kpii eye wòzu anyidzela hafi do go
le xɔa me.

6
Fiata ho ɖe tsi dzi

1 Gbe ɖeka la, nyagblɔɖilawo ƒe nusrɔ̃lawo ƒe
ha gblɔ na Elisa be, “Kpɔ ɖa, teƒe si míewɔa
takpekpe kpli wò le la le sue na mí akpa.

2Namíayi Yɔdan tɔsisi la to, ale be mía dometɔ
ɖe sia ɖe natso ati eye míatsɔe atso teƒe aɖe si
míanɔ.”
Elisa gblɔ na wo be, “Miyi! Enyo, miate ŋu atu

xɔ la faa.”
3 Nusrɔ̃lawo dometɔ ɖeka gblɔ be, “Míeɖe

kuku kplɔ mí yi teƒea.”
Elisa lɔ̃ hegblɔ be, “Mayi!”
4 Ke eyi kpli wo.
Woɖo Yɔdan tɔsisi la to eye wode asi atiawo

tsotso me.
5 Esi nusrɔ̃lawo dometɔ ɖeka nɔ ati aɖe tsom

la, eƒe fia do le fiati la me eye wòge ɖe tɔsisi

la me. Nusrɔ̃la la do ɣli enumake be, “Oo, nye
aƒetɔ, ɖe meɣe fia la hafi!”

6 Nyagblɔɖila la biae be, “Afi ka fia la ge ɖo?”
Nusrɔ̃la la fia teƒe lae. Elisa lã ati aɖe da ɖe teƒea
le tsia me eye fia la ho ɖe tsi la ŋgɔ enumake!

7 Elisa gblɔ nɛ be wòalée eye wòlée.

Elisa na ŋkuagbãtɔ dze Siriatɔwo dzi
8 Gbe ɖeka esime Siria nɔ aʋa wɔm kple Israel

la, Siria fia gblɔ na eƒe aʋakplɔlawo be, “Míaƒu
asaɖa anyi ɖe teƒe aɖe.” Eyɔ teƒe la ŋkɔ na wo.

9 Elisa gblɔ na Israel fia enumake be, “Mègate
ɖe teƒe sia ŋu o, elabena Siriatɔwo ɖo be
yewoaƒu asaɖa anyi ɖe afi ma!”

10 Ale Israel fia la dɔ amewo ɖa be woayi
aɖakpɔ teƒe si Mawu ƒe ame la fia. Elisa xlɔ̃ nu
Israel fia enuenu tso nu siawo ƒomevi ŋuti ale
wònɔa ŋudzɔ ɖe teƒe mawo ŋuti.

11 Nu sia wɔ nuku na Siria fia la. Eyɔ eƒe
aʋafiawo ƒo ƒu eye wòbia wo be, “Mia dometɔ
kae nye ameyomemɔfiala sia? Mia dometɔ kae
le nye ɖoɖowo gblɔm na Israel Fia la?”

12 Aʋakplɔlawo dometɔ ɖeka ɖo eŋu be,
“Nye aƒetɔ fia bubutɔ, menye míawoe o, Elisa,
nyagblɔɖila la gblɔa nya si nègblɔ le bebeme le
wò xɔ gã me la na Israel fia la!”

13 Fia la ɖe gbe be, “Miyi miakpɔ afi si wòle
ekema míaɖo asrafowo ɖa woayi aɖalée.” Woyi
gbɔ va gblɔ na fia la be, “Elisa le Dotan!”

14Ale le zã aɖe me la, Siria fia ɖo aʋakɔ gã aɖe
kple tasiaɖamwo kple sɔ geɖewo ɖa be woaɖe to
ɖe du la.

15 Esi nyagblɔɖila la ƒe subɔla fɔ ŋdi kanya
eye wòdo ɖe xexe ko la, ekpɔ aʋawɔlawo,
tasiaɖamwo kple sɔwo le afi sia afi. Edo ɣli bia
Elisa be, “Aléle! Nye aƒetɔ, nu ka míawɔ fifia?”

16 Elisa gblɔ nɛ be, “Mègavɔ̃ o! Elabena míaƒe
aʋakɔ sɔ gbɔ, eye wòtri akɔ wu wo tɔ!”

17 Tete Elisa do gbe ɖa be, “Yehowa, ʋu nye
subɔla ƒe ŋkuwo ne wòakpɔ nu!” Yehowa ʋu
ɖekakpui la ƒe ŋkuwo eye wòte ŋu kpɔ dzosɔwo
kple dzotasiaɖamwo le afi sia afi, le toa dzi.

18 Esi Siriatɔwo ƒe aʋakɔ la lũ ɖe wo dzi la,
Elisa do gbe ɖa be, “Yehowa, na woƒe ŋkuwo dzi
natsyɔ.” Eye wòva eme nenema.

19 Elisa yi ɖagblɔ na wo be, “Menye du si me
yim miele hafi lae nye esia o. Du bubu mee
mieva ɖo! Midze yonyeme eye makplɔ mi ayi
ame si dimmiele la gbɔ.” Ale Elisa kplɔ Siriatɔwo
ƒe aʋakɔ blibo la yi Samaria!

20 Esi woɖo Samaria la, Elisa do gbe ɖa be,
“Yehowa, ʋu woƒe ŋkuwo azɔ ale be woakpɔ
nu.” Yehowa wɔ nu si Elisa bia eye Siria ƒe
aʋawɔlawo dze sii be yewole Samaria, le Israel
ƒe fiadu la me!

21 Esi Israel fia kpɔ wo la, edo ɣli bia Elisa be,
“Fofonye, ɖe mawu woa? Mawu woa?”

22 Elisa ɖo eŋu be, “Kura o! Ɖe míewua ame
siwo míelé le aʋa mea? Na nuɖuɖu kple nunono
wo eye nàtrɔ wo ɖo ɖe wo de le woƒe amegã
gbɔ.”

23 Ale Israel fia la ɖo kplɔ̃ gã aɖe na Siriatɔwo
ƒe aʋakɔ la eye esi woɖu nu, no nu vɔ la, eɖo wo
ɖe aƒe eye wotrɔ yi ɖe woƒe amegã gbɔ. Tso gbe

ma gbe dzi la, Siria ƒe adzohawo megadoa ta ɖe
Israelnyigba dzi o.

Dɔwuame va Samaria esi woɖe to ɖee
24 Ke emegbe la, Siria fia Ben Hadad ƒo eƒe

aʋakɔ blibo la nu ƒu eye wòɖe to ɖe Samaria.
25 Nu sia na dɔ to le Samaria du la me. Esi

dɔwuame sia nɔ anyi ɣeyiɣi didi aɖe ta la, tedzi
ƒe ta xɔ klosaloga blaenyi eye sabala kpo ɖeka
gɔ̃ hã xɔ klosaloga atɔ̃.

26 Gbe ɖeka esime Israel fia nɔ tsa ɖim to dua
ƒe gli dzi la, nyɔnu aɖe yɔe, gblɔ nɛ be, “Kpe ɖe
ŋunye, nye aƒetɔ kple nye fia!”

27 Fia la gblɔ nɛ be, “Ne Yehowa mekpe ɖe
ŋuwò o ɖe, nu ka nye, amegbetɔ mate ŋu awɔ?
Nuɖuɖu alo wain mele asinye mana wò o.

28 Gbã la, nya kae dzɔ?”
Nyɔnu la ɖo eŋu be, “Nyɔnu sia gblɔ nam be

míaɖa vinye ŋutsuvi aɖu eye le ŋkeke bubu dzi
la, míaɖa ye hã ƒe viŋutsuvi aɖu.

29 Ale míeɖa vinye ɖu, ke esi ŋu ke megblɔ nɛ
be ‘Wò hã, wu viwò míaɖa ɖu egbe’ la, etsɔ via
ɣla!”

30 Esi fia la se nya sia la, edze eƒe awuwo.
Amewo de dzesii to afi si eƒe awuwo dze le la
be edo akpanyawu ɖe awu si wòdze la te.

31 Fia la ka atam be, “Mawu nefiam,
wòagafiam ɖe edzi vevie ne Elisa, Safat ƒe
viŋutsu la, ƒe ta aganɔ eƒe kɔ nu egbe.”

32 Elisa nɔ takpekpe me kple Israel ƒe ametsit-
siwo le eƒe aƒe me. Fia la ɖo ame ɖa be woakplɔe
vɛ. Ke hafi ame dɔdɔ la nava ɖo la, Elisa gblɔ na
ametsitsiawo be, “Amewula sia ɖo ame aɖe ɖa

be wòawum. Ne ame dɔdɔ la va ɖo la, mitu ʋɔa
ɖe enu wòatsi ʋɔa godo elabena eƒe aƒetɔ akplɔe
ɖo enumake.”

33 Elisa mekpɔ ɖe nu le nya sia me hafi ame
dɔdɔ la va do o. Fia la hã va do! Fia la gblɔ be,
“Yehowae he dzɔgbevɔ̃e siawo katã vɛ. Nu ka ta
makpɔ mɔ na kpekpeɖeŋu aɖe tso egbɔ?”

7
1 Elisa gblɔ be, “Mise Yehowa ƒe gbe. Ale

Yehowa gblɔe nye esi, ‘Etsɔ ɣe aleawo ɣi la,
wɔ gram wuieve axɔ klosaloga kilogram blaetɔ̃-
vɔ-ene eye lu gram blaeve-vɔ-ene axɔ klosaloga
kilogram blaetɔ̃-vɔ-ene le Samaria ƒe agbo nu.’ ”

2 Ke dumegã si ƒe abɔ ŋu fia la ziɔ ɖo la gblɔ
na Mawu ƒe ame la be, “Ne Yehowa aʋu dziƒo ƒe
agbowo gɔ̃ hã la, ɖe nu sia ate ŋu ava mea?”
Ke Elisa gblɔ nɛ be, “Àkpɔe wòava eme nen-

ema pɛpɛpɛ, ke màɖu ɖeke o.”
Toɖeɖe ɖe Samaria nu tso

3 Anyidzela ene aɖewo nɔ anyi ɖe dua ƒe
agbowo godo. Wobia wo nɔewo be, “Nu ka ta
míanɔ anyi ɖe afi sia va se ɖe esime míaku?

4 Ne míegblɔ be, ‘Míayi dua me’ la, dɔwuame
le afi ma ana míaku, ke ne míetsi afi sia hã la,
míaku eya ta mina míayi Aramtɔwo ƒe asaɖa
me eye míatsɔ mía ɖokuiwo ade asi na wo. Ne
wokpɔ nublanui na mí la, míanɔ agbe, ke ne
wowu mí la, ɖe míekue nye ema.”

5 Esi fiẽ ɖo la, wotsi tsitre heyi Aramtɔwo
ƒe asaɖa me. Esi woɖo asaɖa la ƒe gbɔto la,
womekpɔ ame aɖeke le afi ma o

6 elabena Aƒetɔ la na Aramtɔwo se ta-
siaɖamwo, sɔwo kple asrafowo ƒe ha gã aɖe ƒe
hoowɔwɔ ale wogblɔ na wo nɔewo be, “Kpɔ ɖa,
Israel fia yi ɖatsɔ aʋa Hititɔwo kple Egiptetɔwo
be woava dze mía dzi!”

7 Ale wotsi tsitre hesi, esi anyigba de asi
tsyɔtsyɔ̃ me eye wogblẽ woƒe agbadɔwo kple
sɔwo kple tedziwo ɖi. Ale wogblẽ asaɖa la ɖi
nenema eye wosi dzo be woaɖe yewoƒe agbe.

8 Anyidzelawo ɖo asaɖa la ƒe mɔnu eye woge
ɖe agbadɔwo dometɔ ɖeka me. Woɖu nu, no nu,
lɔ klosalo, sika kple awuwo eye woyi ɖaɣla wo.
Wotrɔ gbɔ hege ɖe agbadɔ bubu me, fɔ nanewo
hã le afi ma eye woyi ɖaɣla woawo hã.

9Wogblɔ na wo nɔewo be, “Menye nu nyuitɔe
nye esi wɔm míele o. Egbee nye nya nyui segbe
eye míawo ɖeɖe gbɔ ko wòtsi. Ne míelala va se
ɖe esime ŋu ke la, tohehe avamía dzi eya ta mina
míayi zi ɖeka aɖaka nya sia ta na fiasãmetɔwo.”

10 Ale wotrɔ yi dua me ɖagblɔ nya si dzɔ la na
agbonudzɔlawo be, “Míede Siriatɔwo ƒe aʋakɔ
ƒe asaɖa me, eye ame aɖeke menɔ afi ma o!
Wode ka woƒe sɔwo kple tedziwo, nu sia nu nɔ
eteƒe le asaɖa la me gake ame aɖeke kura menɔ
asaɖa la me o.”

11Ale agbonudzɔlawo do ɣli gblɔ nya la na ame
siwo nɔ fiasã la me.

12 Fia la fɔ eye wògblɔ na aʋakplɔlawo be,
“Menya nu si dzɔ, Siriatɔwo nya be dɔ to le
míaƒe anyigba dzi, ale wodzo le woƒe asaɖa la
me ɖabe ɖe gbedzi be yewoable mí míado le dua
me, ekema yewoadze mía dzi, aɖe aboyo mí eye
yewoage ɖe dua me.”

13Aʋakplɔlawo dometɔ ɖeka gblɔ be, “Anyo be
míaɖo ŋkutsalawo ɖa woayi aɖakpɔ afi ma ɖa.
Mina woatsɔ sɔ siwo susɔ ɖe dua me la dometɔ
atɔ̃, ɖewohĩ ava me na wo abe Israel ƒe ameha
blibo, si kpɔtɔ la ene, alo ava me na wo abe Israel
ƒe ameha blibo, si ku la ene; esia ta na míadɔ
ame woaɖakpɔe ɖa.”

14 Wodi tasiaɖamŋusɔ ene eye fia la ɖo
tasiaɖamŋusɔdola eve ɖa be woakpɔ afi si
Siriatɔwo yi.

15Wodze awu kple nu siwo Siriatɔwo tsɔ ƒu gbe
ɖi le esime wonɔ sisim la yome va se ɖe esime
wova ɖo Yɔdan tɔsisi la nu. Ale ame eve siawo
trɔ va gblɔ nu si wokpɔ la na fia la.

16 Tete ameawo do go le Samaria dua me yi
ɖaha nuwo le Aramtɔwo ƒe asaɖa me. Ale
wɔ gram wuieve xɔ klosaloga kilogram blaetɔ̃-
vɔ-ene eye lu gram blaeve-vɔ-ene xɔ klosaloga
kilogram blaetɔ̃-vɔ-ene le Yehowa ƒe nya nu.

17 Fia la tɔ asi dumegã si ƒe abɔ ŋu wòziɔ ɖo la
dzi be wòakpɔ amewo ƒe gododo kple emevava
dzi le agboa nu. Ke wolɔe ƒu anyi, zɔ edzi wòku
esime ameawo nɔ dodom gidigidi tso duame. Nu
sia tututue Elisa gblɔ da ɖi le ŋkeke si do ŋgɔ na
gbe ma gbe la dzi, esime fia la va be yealée.

18 Ale wòva va eme abe ale si Mawu ƒe ame
la gblɔe na fia la ene be, “Etsɔ ɣe aleawo ɣi la,
wɔ gram wuieve axɔ klosaloga kilogram blaetɔ̃-
vɔ-ene eye lu gram blaeve-vɔ-ene axɔ klosaloga
kilogram blaetɔ̃-vɔ-ene le Samaria ƒe agbo nu.”

19 Fiaŋume la gblɔ be, “Ne Yehowa ŋɔ do ɖe
dziƒo ŋu gɔ̃ hã la, nu sia mate ŋu ava eme o!”

Eye nyagblɔɖila la gblɔ nɛ be, “Àkpɔe, wòava
eme nenema, ke màɖu ɖeke o.”

20 Nyateƒe, mete ŋu ɖu ɖeke o elabena wolɔe
ƒu anyi, zɔ edzi, wòku le agboa nu!

8
Elisa na kpekpeɖeŋu Sunem nyɔnu la

1 Elisa gblɔ na nyɔnu si ƒe viŋutsu wògbɔ
agbee la be, “Kplɔwò ƒometɔwo eyemiayi aɖanɔ
teƒe aɖe si miate ŋu anɔ elabena Yehowa ɖe gbe
be dɔwuame nava anyigba la dzi eye wòanɔ anyi
ƒe adre.”

2 Nyɔnu la wɔ nu si Mawu ƒe ame la gblɔ.
Eya kple eƒe ƒometɔwo yi ɖanɔ Filistitɔwo ƒe
anyigba dzi ƒe adre.

3 Esi dɔwuame la nu tso la, nyɔnu la gatrɔ
va Israelnyigba dzi eye wòva kpɔ fia la be
wòagbugbɔ yeƒe aƒe kple anyigba na ye.

4 Fia la nɔ nu ƒom kple Gehazi, Elisa ƒe subɔla,
esime nyɔnu la do ɖe fia la ŋkume. Fia la nɔ
gbɔgblɔm na Gehazi be, “Gblɔ nya aɖewo nam
tso nu gã siwo Elisa wɔ la ŋu.”

5Gehazi nɔ nu ƒom na fia la tso gbe si gbe Elisa
gbɔ agbe ŋutsuvi kuku aɖe la ŋuti. Ɣe ma ɣi
tututue ŋutsuvia dada do ɖe fia la ŋkume!
Gehazi gblɔ na fia la be, “Ahã! Nye aƒetɔ fia

bubutɔ, nyɔnu lae nye esia, ame si ƒe viŋutsu ku
eye Elisa gbɔ agbee lae nye esia!”

6 Fia la bia nyɔnu la be, “Nyateƒea?”
Nyɔnu la ɖo eŋu be, “Ɛ̃, nyateƒee!” Ale fia la ɖe

gbe na eŋumewo dometɔ ɖeka be wòakpɔ egbɔ
be nu sia nu si nye nyɔnu la tɔ kpɔ la naka esi

eye be woaxe fe nɛ ɖe nuku siwo woxa le eƒe
anyimanɔmanɔ me la nu.

Hazael wu Ben Hadad
7 Le esia megbe la, Elisa yi Damasko, Siria ƒe

fiadu me esime Siria fia, Ben Hadad nɔ dɔ lém le
afi ma. Ame aɖe gblɔ na fia la be nyagblɔɖila la
va.

8 Egblɔ na Hazael be, “Tsɔ nunana ɖe asi eye
nàyi ɖakpɔ Mawu ƒe ame la. Bia gbe Yehowa to
Mawu ƒe ame la dzi. Biae be, ‘Ɖe mahaya tso
nye dɔléle sia mea?’ ”

9 Hazael yi ɖado go Elisa. Edo agba na kposɔ
blaene kple adzɔnu nyuitɔwo tso Damasko. Eyi
ɖatsi tsitre ɖe eŋkume hegblɔ be, “Viwò Ben
Hadad, Siria fia dɔm ɖa be mabia wò be, ‘Ɖe
mahaya tso nye dɔléle sia mea?’ ”

10 Elisa ɖo eŋu be, “Gblɔ nɛ be ahaya gake
Yehowa ɖee fiam be ele kuku ge godoo!”

11 Elisa lĩ ŋku ɖe Hazael dzi gãa va se ɖe esime
Hazael tɔtɔ eye Elisa de asi avifafa me.

12 Hazael biae be, “Nu ka ta nye aƒetɔ le avi
fam?”
Elisa ɖo eŋu be, “Menya nu vɔ̃ɖi siwo nèle

wɔwɔ ge Israelviwo; àtɔ dzo woƒe mɔwo,
àwu woƒe ɖekakpuiwo, àxlã woƒe vidzĩwo ɖe
agakpewo eye àdze ƒodo le woƒe funɔwo nu!”

13 Hazael gblɔ be, “Avue menyea? Nyemawɔ
nu ma tɔgbi gbeɖegbeɖe o!”
Ke Elisa ɖo eŋu be, “Yehowa na menya be wòe

ava zu fia le Siria.”
14 Esi Hazael trɔ le Elisa gbɔ va yi eƒe aƒetɔ

gbɔ la gbɔ la, ebiae be, “Nya kae nyagblɔɖila la

gblɔ na wò?” Hazael ɖo eŋu be, “Egblɔ nam be
àhaya.”

15 Ke esi ŋu ke la, Hazael tsɔ kundru aɖe de
tsi me eye wòtsɔe tsyɔ mo na fia Ben Hadad va
se ɖe esime gbɔgbɔtsixe tsi eƒo eye wòku. Ale
Hazael zu fia ɖe eteƒe.

Yehoram, Yuda fia
16 Fia Yoram, Yuda fia Yehosafat ƒe vi dze eƒe

fiaɖuɖu gɔme le Israel fia, Yehoram, Fia Ahab ƒe
vi ƒe fiaɖuɖu ƒe ƒe atɔ̃lia me.

17 Yoram xɔ ƒe blaetɔ̃-vɔ-eve esi wòzu fia. Eɖu
fia le Yerusalem ƒe enyi.

18 Enye fia vɔ̃ɖi aɖe abe Ahab kple Israel fia
bubuawo ene. Eɖe Ahab ƒe vinyɔnu eye wòwɔ
nu si nye vɔ̃ le Yehowa ŋkume.

19 Ke esi Yehowa do ŋugbe na eƒe dɔla, Fia
David, be yeakpɔ eƒe dzidzimeviwo dzi eye
yeakplɔ wo ta la, metsrɔ̃ Yuda o.

20 Le Yoram ƒe fiaɖuɣi la, Edomtɔwo dze aglã,
ɖe wo ɖokui ɖa tso Yuda te eye woɖo fia na wo
ɖokui.

21 Ke Yehoram kple eƒe tasiaɖamwo katã ho
yi Zair. Le zã me la, Edomʋakɔ va ɖe to ɖe wo
kpe ɖe eƒe tasiaɖam megãwo ŋu. Ke Yoram kple
eƒe tasiaɖam megãwo kpe aʋa kple Edomtɔwo
hekpe wo dzi hesi to wo dome dzo. Ke eƒe
amewo si yi aƒe.

22 Ale Edom do le Yuda ƒe kɔkuti te va se ɖe
egbe. Libna hã dze aglã ɣe ma ɣi tututu.

23 Woŋlɔ Fia Yoram ƒe ŋutinya mamlɛa ɖe,
Yuda fiawo ƒe ŋutinyagbalẽ me.

24 Eku eye woɖii ɖe tɔgbuiawo dome le David
ƒe du la me. Ke Ahazia si nye Via ŋutsuvi ɖu fia
ɖe eteƒe.

Ahazia, Yuda fia
25Yoram ƒe vi, Ahazia zu fia yeye la le Israel fia

Yehoram, Ahab ƒe vi ƒe fiaɖuɖu ƒe ƒe wuievelia
me.

26Ahazia xɔ ƒe blaeve-vɔ-eve esi wòzu fia. Eɖu
fia ƒe ɖeka ko le Yerusalem. Dadae nye Atalia,
Israel fia, Omri ƒe tɔgbuiyɔvi.

27 Enye fia vɔ̃ɖi aɖe abe ale si Fia Ahab ƒe
dzidzimeviwo katã nɔ ene elabena edo ƒome
kple Fia Ahab to srɔ̃ɖeɖe me.

28 Ahazia kple Ahab ƒe vi Yoram woho aʋa ɖe
Aram fia Hazael ŋu le Ramot Gilead. Aramtɔwo
de abi Yoram ŋu le aʋa sia me

29 eya ta Fia Yoram gbɔ va Yezreel be yeagbɔ
ɖe eme, eye yeakpɔ egbɔ be woda gbe le abi
siwo Aramtɔwo de eŋu le Ramot, esime wòwɔ
aʋa kple Aram fia Hazael la ŋu.
Ke Ahazia si nye Yuda fia Yehoram ƒe vi la

yi Yezerel be yeakpɔ Ahab vi Yoram ɖa ɖe eƒe
abixɔxɔ ta.

9
Wosi ami na Yehu wòzu Israel fia

1 Nyagblɔɖila Elisa yɔ nyagblɔɖilawo ƒe
nusrɔ̃lawo dometɔ ɖeka eye wògblɔ nɛ be, “Tsɔ
alidziblaka bla wò awu ʋlaya dzi, tsɔ amigoe sia
ɖe asi eye nàyi Ramot Gilead.

2 Ne èɖo afi ma la, di Yehu, Yehosafat ƒe vi,
Nimsi ƒe vi, yi ɖe egbɔ nàkplɔe dzoe le nɔviawo
dome eye nàkplɔe age ɖe xɔ gã mee.

3 Ekema tsɔ amigoe la eye nàkɔ ami la ɖe eƒe
tame agblɔ be, ‘Ale Yehowa gblɔe nye esi: mesi
ami na wò, ɖo wò fiae ɖe Israel dzi.’ Ekema nàʋu
ʋɔa eye nàlé du atsɔ, mègatɔ o!”

4Nyagblɔɖilawo ƒe nusrɔ̃la la wɔ nu si wògblɔ
nɛ. Esi wòva ɖo Ramot Gilead la,

5 ekpɔ Yehu wònɔ anyi ɖe ehati asrafomegãwo
dome. Egblɔ nɛ be, “Nya aɖe le asinye na wò.”
Yehu biae be, “Na mía dometɔ ka?”
Nusrɔ̃la la ɖo eŋu be, “Na wò, Yehu.”
6 Ale Yehu dzo le ehatiwo dome heyi aƒea me.

Nusrɔ̃la la kɔ ami la ɖe tame nɛ eye wògblɔ nɛ
be, “Yehowa, Israel ƒe Mawu la gblɔ be, ‘Mesi
ami na wò eye meɖo wò fiae ɖe Yehowa ƒe dukɔ,
Israel nu.

7 Ele be nàtsrɔ̃ Ahab ƒe ƒometɔwo eye nàbia
nye nyagblɔɖilawo kple ame siwo Yezebel wu la
ƒe hlɔ̃.

8 Ele be nàtsrɔ̃ Ahab ƒe ƒometɔwo katã; àtsrɔ̃
ŋutsu ɖe sia ɖe le Israel, ame ka kee wònye hã
ele be nàtsrɔ̃e.’

9 Matsrɔ̃ Ahab ƒe ƒome la abe ale si metsrɔ̃
Yeroboam, Nebat ƒe vi kple Baasa, Ahiya ƒe vi
ƒe ƒomewo ene.

10 Avuwo aɖu Ahab srɔ̃, Yezebel le Yezreel eye
ame aɖeke maɖii o!” Esia megbe la, nusrɔ̃la la
ʋu ʋɔa eye wòsi dzo.

11Yehu trɔ yi xɔlɔ̃awo gbɔ eye wo dometɔ ɖeka
biae be, “Nu ka dim aɖaʋatɔ ma le? Nya kae
dzɔ?”

Yehu ɖo eŋu be, “Mienya ame si wònye kple
nu si dim wòle la nyuie.”

12Woɖo eŋu be, “Ao, míenya o, gblɔe na mí.”
“Egblɔ nya si nusrɔ̃la la gblɔ nɛ la na wo eye

wòna wonya be woɖo ye fiae ɖe Israel nu!”
13 Enumake wotsɔ woƒe awuwo ɖo ɖe

atrakpuiawo dzi, woku kpẽ eye wodo ɣli be,
“Yehu zu fia!”

Yehu wu Yehoram kple Ahazia
14 Aleae Yehu, Yehosafat ƒe vi kple Nimsi ƒe

tɔgbuiyɔvi dze aglãe ɖe fia Yoram ŋu. (Ke Yoram
kple Israel blibo la nɔ ŋudzɔ na Aram fia Hazael
le Ramot Gilead.

15 Emegbe Fia Yoram trɔ va Yezreel be woada
gbe le abi si Arameatɔwo de eŋu le aʋa la wɔwɔ
me kple Aram fia Hazael la nɛ.) Yehu gblɔ na
ame siwo nɔ egbɔ la be, “Esi miedi be maɖu fia
la, migana ame aɖeke nasi ayi Yezreel aɖagblɔ
nu si míewɔ la o.”

16 Yehu ge ɖe tasiaɖam me enumake eye eya
ŋutɔ yi Yezreel be yeaɖadi Fia Yoram, ame si xɔ
abi eye wòmlɔ afi ma. Yuda fia Ahazia hã va afi
ma be yeakpɔ Fia Yoram ɖa.

17 Dzɔla si nɔ Fia Yehoram ƒe gbetakpɔxɔ dzi
la kpɔ Yehu kple eƒe amewo gbɔna ɖa eye wòdo
ɣli be, “Ame aɖe gbɔna!”
Fia Yehoram ɖe gbe be, “Dɔ sɔdola aɖe ɖa

wòakpɔe ɖa be xɔlɔ̃e loo alo futɔe hã.”
18Ale asrafo aɖe do sɔ yi ɖakpe Yehu hegblɔ nɛ

be, “Fia la di be yeanya nenye xɔlɔ̃e nènye loo
alo futɔe nènye. Ŋutifafa mee nèva lea?”

Yehu ɖo eŋu be, “Nu ka nènya tso ŋutifafa ŋu?
Dze yonyeme.”
Dzɔla la do ɣli gblɔ na fia la be ame dɔdɔ la yi

ɖakpee gake mele gbɔgbɔm o.
19 Ale fia la gaɖo sɔdola bubu ɖa. Eyi ɖatu wo

eye wògblɔ na wo be, “Ale fia la gblɔe nye esi,
‘Ŋutifafa dzie mielea?’ ”
Yehu ɖo eŋu be, “Ŋutifafanya kae tsɔ gbɔwò?

Va, dze yonyeme!”
20 Dzɔla la gado ɣli be, “Eya hã mele gbɔgbɔm

o! Yehu kokoko wòanye elabena eƒe tasiaɖam le
du ƒum sesĩe.”

21 Fia Yoram ɖe gbe be, “Netsɔ, midzra nye
tasiaɖam ɖo nam!” Ale eya kple Yuda fia, Ahazia
woyi ɖado go Yehu le Nabɔt ƒe agble me.

22 Fia Yehoram biae be, “Yehu, ŋutifafa dzie
nèlea?”
Yehu ɖo eŋu be, “Zi ale si dawò Yezebel

ƒe trɔ̃subɔsubɔ kple adzewɔwɔ gale mía dome
kokoko la, aleke ŋutifafa ate ŋu anɔ anyi?”

23 Fia Yoram trɔ eƒe tasiaɖam la kaba eye wòsi
dzo yina. Edo ɣli gblɔ na Fia Ahazia be, “Ahazia,
nugbeɖoɖoe!”

24 Tete Yehu he eƒe da me kple eƒe ŋusẽ katã
eye wòte Yehoram ƒe megbe kpam. Aŋutrɔ la
ŋɔe yi ɖatɔ eƒe dzi eye wòmu dze tasiaɖam la
me heku.

25 Yehu gblɔ na Bidkar, ame si nye eƒe ta-
siaɖamkula gã be, “Kɔe eye nàtsɔe aƒu gbe ɖe
Yezreeltɔ Nabɔt ƒe agble me. Ɖo ŋku ale si nye
kpli wò míenɔ tasiaɖamwo me nɔ fofoa Ahab
megbe esi Yehowa ƒe nyagblɔɖi sia va ku ɖe
eŋuti be,

26 ‘Etsɔ si va yi la mekpɔ Nabɔt ƒe ʋu kple
viawo ƒe ʋu. Yehowae gblɔe eye makpɔ egbɔ
be, exɔ tohehe ɖe nu sia ta le anyigba sia dzi.
Yehowae gblɔe.’ Eya ta azɔ la kɔe ƒu gbe ɖe
anyigba ma dzi le Yehowa ƒe nya la nu.”

27 Esi Yuda fia Ahazia kpɔ nu si va dzɔ la, esi
dze Bet Hagan mɔ dzi. Yehu kplɔe ɖo nɔ ɣli dom
be, “Miwu eya hã!” Ale wode abi eŋu le eƒe
tasiaɖam la me le Gur si te ɖe Ibleam ŋuti la
ƒe mɔ dzi, ke ete ŋu si dzo yi Megido afi si wòyi
ɖaku ɖo.

28Eƒe dɔlawo kɔe de tasiaɖamme yi Yerusalem
eye woɖii ɖe fofoawo gbɔ ɖe eƒe yɔdo me le
David ƒe du la me.

29 Ahazia ƒe fiaɖuɖu ɖe Yuda dzi dze egɔme le
Ahab ƒe vi Yoram ƒe fiaɖuɖu ɖe Israel dzi ƒe ƒe
wuiɖekɛlia me.

Wowu Yezebel
30 Esi Yezebel se be Yehu va Yezreel la, ede

ama eƒe aɖaba, dzra eƒe taɖa ɖo nyuie eye wòtsi
tsitre ɖe fiasã la ƒe fesre ɖeka to hele mɔtata la
dzi kpɔm.

31 Esi Yehu ge ɖe fiasã la me la, Yezebel do ɣli
ɖe eta gblɔ be, “Wò, Zimri, wò amewula, nu ka
dim nèle le afi sia?”

32 Yehu fɔ kɔ dzi, kpɔ Yezebel le fesre la nu eye
wòdo ɣli bia be, “Ame kawoe le dzinye?” Ŋutsu
tata eve alo etɔ̃ do mo ɖe fesre la nu kpɔe ɖo ɖa.

33 Yehu gblɔ na wo be, “Midae ɖo ɖe anyigba!”
Ale woda Yezebel to fesre la to wòge va dze
anyigba. Eƒe ʋu hlẽ ɖe gli la kple sɔwo ŋu, Yehu

do eƒe tasiaɖam kple sɔwo, zɔ eƒe ŋutilã kukua
dzi.

34 Ege ɖe fiasã la me heɖu nu eye wòno nu le
afima. Le esia megbe la, egblɔ be, “Ame aɖe nayi
aɖaɖi nyɔnu fiƒodeme sia elabena fia vinyɔnue.”

35 Esi woyi be yewoaɖii la, eƒe taƒu kple eƒe
afɔwo kple eƒe asiwo ko wokpɔ.

36 Esi wotrɔ gbɔ va gblɔ nu siwo wokpɔ na
Yehu la, egblɔ be, “Nu si tututu Yehowa gblɔ lae
va eme! Egblɔ na Nyagblɔɖila Eliya be avuwo
aɖu Yezebel ƒe kukua le Yezreel

37 eye eƒe ŋutilã akaka ɖe anyigba abe ale si
wokakaa aɖu ɖe agble me ene, ale be ame aɖeke
mate ŋu agblɔ be Yezebel ƒe ŋutilãe nye esia o.”

10
Wowu Ahab ƒe ƒometɔwo

1 Azɔ la, viŋutsu blaadre nɔ Ahab ƒe aƒe me le
Samaria. Ale Yehu ŋlɔ agbalẽwo ɖo ɖe Samaria
na dumegã siwo nɔ Yezreel kple dumemetsitsiwo
kple Ahab ƒe viwo dzikpɔlawo. Eŋlɔ ɖe wo me
be,

2 “Ne agbalẽ sia ka mia si ko la, zi ale si miaƒe
aƒetɔ ƒe viŋutsuwo le mia gbɔ eye tasiaɖamwo
kple sɔwo kple du si woɖo gli ƒo xlãe kple
aʋawɔnuwo le mia si la,

3 mitia miaƒe aƒetɔ ƒe viŋutsuwo dometɔ
nyuitɔ kple esi dzi mieka ɖo wu la miatsɔe aɖo
fofoa ƒe fiazikpui dzi. Ekema miaʋli miaƒe aƒetɔ
ƒe aƒe ta.”



Fiawo 2 10:4 xxxiv Fiawo 2 10:11

4Ke vɔvɔ̃ ɖo ameawo akpa na nu sia wɔwɔ eye
wogblɔ be, “Fia eve mete ŋu nɔ te ɖe Yehu nu o,
nu ka míawo míate ŋu awɔ?”

5 Ale fiasãmenyawo dzi kpɔla, dumegãwo,
kplɔlawo kple Ahab ƒe viwo dzi kpɔla ɖo du ɖe
Yehu be, “Fia Yehu, wò subɔlawo míenye. Míele
klalo be míawɔ nu sia nu si nàɖo na mí. Míeɖo
be wò boŋ nànye míaƒe fia ɖe Ahab ƒe viwo
teƒe.”

6 Yehu ɖo eŋu ɖo ɖe wo be, “Ne miele dzinye
eye miele nye ɖoɖowo dzi wɔ ge la, ekema mitsɔ
miaƒe aƒetɔ Ahab ƒe viŋutsuwo ƒe tawo vɛ nam
le Yezreel etsɔ ɣe aleawo ɣi.”
Ahab ƒe viŋutsu blaadre siawo nɔ amegãwo ƒe

aƒewo me le dua me, afi si wonyi wo le tso woƒe
ɖevime ke.

7 Esi woxɔ agbalẽa la, wowu wo ame
blaadreawo katã eye wotsɔ woƒe tawo de kusiwo
me heyi na Fia Yehu le Yezreel.

8 Dɔla aɖe gblɔ na Yehu be, “Ahab ƒe viwo ƒe
tawo va ɖo.”
Yehu ɖe gbe be, “Mili kɔ wo ɖe teƒe eve ɖe dua

ƒe agbo nu; woanɔ afi ma va se ɖe ŋufɔke.”
9Esi ŋu ke la, Yehu do go. Etsi tsitre ɖe ameawo

katã ŋkume hegblɔ be, “Mia tɔ dzɔ. Nyee ɖo
nugbe ɖe nye aƒetɔ ŋu eye mewui, ke ame kae
wu ame siawo katã?

10 Ekema minyae be, nya ɖeka pɛ hã mado le
nya siwo Yehowa gblɔ ɖe Ahab ƒe aƒe ŋu la me o.
Yehowa wɔ nu si ŋugbe wòdo to eƒe dɔla Eliya
dzi.”

11 Le esia megbe la, Yehu wu Ahab ƒe ƒometɔ
mamlɛ siwo nɔ Yezreel kple eŋume veviwo kple

xɔlɔ̃awo kple eƒe nunɔlawo. Mlɔeba la, ame
siwo katã nɔ Ahab ŋu kplikplikpli kpɔ la dometɔ
aɖeke mesusɔ o.

12 Azɔ la, Yehu dze mɔ yina Samaria. Esi wòɖo
Bet Eked afi si alẽkplɔlawo nɔna la,

13 edo go Yuda fia, Ahazia nɔviŋutsuwo le afi
ma eye wòbia wo be, “Ame kawoe mienye?”
Woɖo eŋu be, “Fia Ahazia ƒe ƒometɔwo

míenye, míeyina Samaria be míakpɔ Fia Ahab
kple fiasrɔ̃ Yezebel ƒe viwo ɖa.”

14Fia Yehu ɖe gbe na eƒe amewo be, “Milé wo!”
Wolé wo eye wokplɔ wo ame blaeve-vɔ-eneawo
katã yi ɖawu le Bet Eked, do aɖe gbɔ.

15 Esi Yehu dzo le amedzrodzeƒea la, edo
go Yehonadab, Rekab ƒe vi, ame si gbɔna be
yeakpee. Wodo gbe na wo nɔewo eye Yehu biae
be, “Èle dzinye abe ale si mele dziwò enea?”
Yehonadab ɖo eŋu be, “Ɛ̃.”
Yehu gblɔ nɛ be, “Ekema na asim!” Ena asii

eye Yehu na wòge ɖe eƒe tasiaɖam me.
16 Yehu gblɔ nɛ be, “Azɔ, va míyi eye nàkpɔ ale

si mele dɔ wɔm kple dzoe na Yehowa ɖa.” Ale
Yehonadab nɔ tasiaɖam la me kplii eye wodzo.

17 Esi woɖo Samaria la, Yehu wu Ahab xɔlɔ̃wo
kple ƒometɔ siwo katã susɔ ɖe afi ma abe ale si
Yehowa gblɔ to Eliya dzi la ene.

Wowu Baal nunɔlawo
18 Yehu ƒo ƒu ameawo katã nu eye wògblɔ na

wo be, “Ahab subɔ Baal vie ko. Yehu asubɔe
ŋutɔ.

19 Azɔ la, miyɔ Baal ƒe Nyagblɔɖilawo,
nunɔlawo kple eƒe subɔlawo katã. Mikpɔ egbɔ

be, ame sia ame va elabena mele vɔsa gã aɖe wɔ
ge na Baal. Ame sia ame si agbe vava la, maganɔ
agbe o.” Ke Yehu ɖe wòle ameawo blem ale be
yeate ŋu atsrɔ̃ Baal ƒe nunɔlawo.

20 Yehu gblɔ be, “Miƒo ƒu ameawo nu hena
bubudede Baal ŋu.” Ale woɖe gbeƒã kpekpe sia.

21 Yehu gaɖo amewo ɖe Israelnyigba dzi eye
Baal nunɔlawo katã va; wo dometɔ ɖeka pɛ gɔ̃
hã megbe vava o. Womimi wo ɖokuiwo ɖe Baal
ƒe gbedoxɔ la me woyɔ gbedoxɔ la ƒe afi sia afi
kpikpikpi.

22 Yehu gblɔ na ame si kpɔa awu kɔkɔeawo dzi
la be, “Kpɔ egbɔ be èhe awu kɔkɔeawo ɖe go na
Baal nunɔlawo.” Ale wòhe awuawo ɖe go na wo.

23 Azɔ la, Yehu kple Yehonadab, Rekab ƒe vi
yi Baal ƒe gbedoxɔ la me eye wogblɔ na Baal
nunɔlawo be, “Mikpɔ egbɔ be ame siwo subɔa
Baal koe le afi sia. Migana ame siwo subɔa
Yehowa la dometɔ aɖeke nage ɖe xɔa me o!”

24 Esi Baal nunɔlawo de asi akpedavɔwo kple
numevɔwo sasa me la, Yehu na eƒe ame blaenyi
ɖe to ɖe gbedoxɔ la. Egblɔ na wo be, “Ne mieɖe
mɔ ame aɖe si la, miaku ɖe sisila la teƒe.”

25 Esi Yehu wu akpedavɔsa kple numevɔsa la
nu la, edo go ɖagblɔ na eƒe ameawo be, “Miyi
gbedoxɔ la me eye miawu ameawo katã. Migana
wo dometɔ ɖeka pɛ gɔ̃ hã nasi adzo o!” Ale wowu
ameawo katã eye wohe woƒe kukuawo yi gota.
Yehu ƒe amewo ge ɖe gbedoxɔ emetɔ me.

26Wohe sɔti si ŋu dɔ wowɔna le Baal subɔsubɔ
me la do goe eye wotɔ dzoe.

27 Wogblẽ gbedoxɔ la eye wotrɔe wòzu
afɔdzixɔ va se ɖe egbe.

28 Ale Yehu ɖe Baal subɔsubɔ ɖa keŋkeŋ le
Israelnyigba dzi.

29 Ke megbã sikanyivi si nɔ Betel kple Dan ya
o. Sikanyivi siawo nye Yeroboam, Nebat ƒe vi ƒe
nu vɔ̃ elabena ehe Israel blibo la de nu vɔ̃ me.

30 Le esia megbe la, Yehowa gblɔ na Yehu be,
“Èwɔe nyuie be èwɔ nye ɖoɖowo dzi eye nètsrɔ̃
Ahab ƒe dzidzimeviwo. Le esia ta la, mana wò
dzidzimeviwo naɖu fia va se ɖe dzidzime enelia
dzi.”

31 Ke Yehu medze Yehowa, Israel ƒe Mawu la
yome kple eƒe dzi blibo o, elabena meɖe asi le
Yeroboam ƒe nu vɔ̃ siwo he Israel de nu vɔ̃ me
la ŋuti o.

32 Le ŋkeke mawo me la, Yehowa ɖiɖi Israel
ƒe agbɔsɔsɔ. Hazael ɖu Israelviwo dzi le nuto
me blibo la me,

33 le Yɔdan tɔsisi la ƒe ɣedzeƒe, le Gilead ƒe
anyigba la katã dzi (afi si nye Gad, Ruben kple
Manase ƒe nutomewo me), tso keke Aroer si le
Arnon tɔsisi la to va se ɖe Gilead kple Basan
nutowo me.

34 Woŋlɔ Yehu ƒe wɔna mamlɛawo ɖe Israel
Fiawo ƒe ŋutinyagbalẽ me.

35 Esi Yehu ku la, woɖii ɖe Samaria. Via
Yehoahaz ɖu fia ɖe eteƒe.

36 Yehu ɖu fia ɖe Israel dzi ƒe blaeve-vɔ-enyi.

11
Atalia kple Yoas

1 Esi Atalia, Ahazia dada kpɔ be ye viŋutsu ku
la, eyi ɖawu fia la ƒe ƒometɔwo katã,

2 Ke Yehoseba, Fia Yoram ƒe vinyɔnu, ame si
ganye Ahazia nɔvinyɔnu kplɔ Yoas, Ahazia ƒe
viŋutsu eye wòfii dzoe tso fiaviŋutsu siwo wodi
be woawu la dome. Etsɔ Yoas kple edzikpɔla
ɣla ɖe xɔ aɖe me le gbedoxɔ me eye wòɣlae ɖe
Atalia, ale womete ŋu wui o.

3 Yoas kple eƒe dzikpɔla be ɖe Yehowa ƒe
gbedoxɔ la me ƒe ade le esime Atalia nɔ anyigba
la dzi ɖum.

4 Le Nyɔnufia Atalia ƒe fiaɖuɖu ƒe ƒe adrelia
me la, nunɔla Yehoiada yɔ fiasãŋudzɔlawo kple
fiaŋudzɔlawo ƒe amegãwo ƒo ƒu. Edo go wo
le gbedoxɔ la me eye wòna woka atam nɛ be
yewomagblɔe na ame aɖeke o. Ale wòtsɔ fiavi
la fia wo

5 eye wòde se na wo gblɔ bena, “Nu si miawɔ
lae nye esi: Mi ame siwo wɔa dɔ le Dzudzɔgbe la
dzi la ƒe akpa etɔ̃lia ɖeka adzɔ fiasã la ŋu.

6Akpa etɔ̃awo dometɔ ɖeka nanɔ Sur gbo la ŋu
dzɔm eye akpa mamlɛa nanɔ agbo si le gbedoxɔ
ƒe agbo si le ame si dzɔa gbedoxɔ la ŋu la megbe.

7Mi ame siwo le akpa eve bubuawome la, ame
siwo mewɔa dɔ le Dzudzɔgbe la dzi o la, miawo
midzɔ gbedoxɔ la ŋu na fia la.

8 Miɖe to ɖe fia la, eye ame sia ame nalé
aʋawɔnu ɖe asi. Woawu ame sia ame si adi be
yeadze mi. Minɔ fia la ŋu kplikplikpli.”

9 Aʋafia si kpɔa asrafo alafa ɖeka dzi la wɔ
nunɔla Yehoiada ƒe ɖoɖoawo dzi. Aʋafiawo kplɔ
ame siwo manɔ dɔ me le Dzudzɔgbe la dzi o kple

esiwo anɔ dɔ me gbe ma gbe la siaa yi na nunɔla
Yehoiada.

10 Etsɔ Fia David ƒe akplɔ kple akpoxɔnu siwo
nɔ Yehowa ƒe gbedoxɔ la me de asi na aʋafiawo.

11 Dzɔla ɖe sia ɖe lé eƒe aʋawɔnu ɖe asi eye
wonɔ tsitre ƒo xlã fia la, ame si te ɖe vɔsamlekpui
la ŋu le gbedoxɔ la me. Woɖe to ɖee tso gbedoxɔ
la ƒe dziehe yi anyiehe.

12 Yehoiada kplɔ fiavi ŋutsuvi la do goe, ɖɔ
fiakuku nɛ; tsɔ Nubabla ƒe seawo de asi nɛ eye
wòɖoe fiae. Esi ami nɛ, ame sia ame ƒo asikpe
kplokplokplo eye wodo ɣli sesĩe be, “Fia nenɔ
agbe tegbee!”

13 Esi Atalia se ame siwo le gbedoxɔa ŋu dzɔm
kple ameawo ƒe ɣli la, eyi ɖe ame siwo le Yehowa
ƒe gbedoxɔ me la gbɔ.

14 Etsa ŋku eye kpɔ ɖa, fia lae nye ekem, etsi
tsitre ɖe sɔti la gbɔ le kɔnu la nu. Dɔdzikpɔlawo
kple kpẽkulawo nɔ fia la xa eye anyigba la dzi
tɔwo katã nɔ aseye tsom henɔ kpẽawo kum.
Tete Atalia dze eƒe awuwo eye wòdo ɣli be,
“Nugbeɖoɖoe! Nugbeɖoɖoe!”

15 Nunɔla Yehoiada de se na ame siwo nɔ
asrafo alafa ɖekawo nu, ame siwo nɔ aʋawɔlawo
dzi kpɔm la be, “Mikplɔe to ameawo dome vɛ eye
miawu ame sia ame si adze eyome.” Elabena
nunɔla la gblɔ do ŋgɔ be, “Migawui ɖe Yehowa
ƒe gbedoxɔ me o.”

16 Ale wolée le Sɔgbo la nu le fiasã la me eye
wowui le afi ma.

17 Yehoiada wɔ nubabla le Yehowa kple fia la
kple dukɔa dome be woanye Yehowa tɔ. Egawɔ
nubabla le fia la kple ameawo hã dome.

18 Wo katã woyi Baal ƒe gbedoxɔ me eye
wogbãe. Wogbã vɔsamlekpui la kple legbawo
le afi ma eye wowu Matan, Baal ƒe nunɔla le
vɔsamlekpui la ŋgɔ.
Yehoyaɖa ɖo dzɔlawo Yehowa ƒe gbedoxɔ la

ŋu.
19 Eye wòɖe ame alafawo ƒe amegãwo,

blafowo kple fiaŋusrafowo kpakple dukɔ hahoo
la katã, eye wokplɔ fia la tso Yehowa ƒe gbedoxɔ
la me, to dzɔlawo ƒe aƒe ŋu heyi fiasã la me eye
fia la nɔ anyi ɖe fiazikpui la dzi.

20 Amewo katã kpɔ dzidzɔ le dukɔ la me eye
ŋutifafa va dua me azɔ elabena wowu Atalia
kple yi le afi ma.

21 Yoas xɔ ƒe adre esi wòzu fia.

12
Yoas dzra gbedoxɔ la ɖo

1 Le Yehu ƒe fiaɖuɖu le Israel ƒe ƒe adrelia me
la, Yoas zu Yuda fia. Eɖu fia le Yerusalem ƒe
blaene. Dadae nye Zibia tso Beerseba.

2 Ewɔ nu dzɔdzɔe le eƒe agbemeŋkekewo katã
me elabena nunɔlagã Yehoiada fia afɔɖoƒee.

3 Gake, megbã nuxeƒewo le toawo dzi o, ale
ameawo gasaa vɔ eye wogadoa dzudzɔ ʋeʋĩ le
afi ma kokoko.

4 Yoas gblɔ na nunɔlawo be, “Miƒo ƒu ga siwo
katã wotsɔ vɛ na Yehowa abe nunana kɔkɔewo
ene, ga si miekpɔ le amexexlẽ la me, ga si ka
mia si, si nye amewo ƒe adzɔgbeɖeɖewo kple
lɔlɔ̃nununana si amewo tsɔ va gbedoxɔ la me.

5 Mina nunɔla ɖe sia ɖe naxɔ ga la tso
gadzikpɔla ɖeka si eye miawɔ eŋu dɔ adzra nu
sia nu si miekpɔ be egblẽ le gbedoxɔa me la ɖo.”

6Ke le eƒe fiaɖuɖu ƒe ƒe blaeve-vɔ-etɔ̃lia me la,
nunɔlawo medzra gbedoxɔ la ɖo o.

7 Ale Yoas yɔ Yehoiada kple nunɔla bubuawo
eye wògblɔ na wo be, “Nu ka ta miewɔ naneke
tso gbedoxɔ la ŋu kpɔ o? Azɔ la, migawɔ ga
aɖeke ŋu dɔ na miawo ŋutɔ ƒe nuhiahiãwo o.
Tso azɔ dzi yina la, ele be miawɔ ga ɖe sia ɖe ŋu
dɔ hena gbedoxɔ la dzadzraɖo.”

8 Ale nunɔlawo ɖo be yewoaɖo ga tɔxɛ aɖe da
ɖi si mato yewoƒe asi me o, ale be yewomawɔ
eŋu dɔ na yewo ŋutɔ ƒe nuhiahiãwo o.

9 Nunɔla Yehoiada ɖe do gã aɖe ɖe
tsitrenuɖaka gã aɖe tame eye wòtsɔe da ɖe
vɔsamlekpui si le gbedoxɔ la ƒe mɔnu la
ƒe ɖusime. Ʋɔtrua ŋu dzɔlawo tsɔa ga siwo
ameawo tsɔna vɛ la dea eme.

10 Ne tsitrenuɖaka la yɔ la, fia ƒe
gaŋutinyaŋlɔla kple nunɔlagã la xlẽa ga la,
denɛ kotokuwo me

11Esi woɖo kpe ga homea dzi la, wotsɔe na ame
siwo wotia be woakpɔ dɔa dzi le gbedoxɔ la ŋuti.
Wotsɔ ga sia xe fe na ame siwo wɔ dɔ le Yehowa
ƒe gbedoxɔ la ŋu, atikpalawo kple xɔtulawo,

12 gliɖolawo kple kpekpalawo. Woƒle ati
kple kpe kpakpawo hena Yehowa ƒe gbedoxɔ la
dzadzra ɖo eye woxe fe bubu ɖe sia ɖe si ku ɖe
gbedoxɔ la dzadzraɖo ŋu.

13 Womewɔ ga si wotsɔ va gbedoxɔ la me la
ŋu dɔ na klosalogbawo, akaɖimeɖovulãnuwo,
ʋutrewo, kpẽwo alo nu bubu ɖe sia ɖe si wowɔ

kple sika alo klosalo la ƒeƒle na Yehowa ƒe
gbedoxɔ o.

14Wotsɔe xe fee na dɔwɔlawo, ame siwo dzra
gbedoxɔ la ɖo.

15 Womebia tso dɔdzikpɔlawo si be woawɔ
akɔnta na ame aɖeke o elabena wonye
nuteƒewɔlawo.

16Ke wotsɔa ga siwo amewo nana abe fɔɖivɔsa
kple nu vɔ̃ ŋuti vɔsa ene la ya naa nunɔlawo
hena wo ŋu dɔ wɔwɔ. Ga siawo ya megena ɖe
tsitrenuɖaka la me o.

17 Fia Hazael, Siria fia ho aʋa ɖe Gat ŋu le
ɣeyiɣi sia me, ɖu edzi eye wòɖe zɔ ɖe Yerusalem
hã dzi.

18 Fia Yoas tsɔ nu siwo ŋu fofoawo, Yuda fiawo
abe Yehosafat, Yehoram kple Ahazia ene kɔ kple
nu siwo eya ŋutɔ hãwɔ kple sika si nɔ gbedoxɔ la
kple fiasã la ƒe nudzraɖoƒewo me la ɖo ɖe Aram
fia Hazael. Ale Hazael megaho aʋa ɖe Yerusalem
ŋu o.

19 Woŋlɔ Yoas ƒe ŋutinya mamlɛa ɖe, Yuda
fiawo ƒe ŋutinyagbalẽ me.

20 Eŋumewo ɖo nugbe ɖe eŋu eye wowui le
fiasã la me le Bet Milo, le Sila mɔ dzi.

21 Ame siwo wui la woe nye: Yozakad, Simeat
ƒe vi kple Yehozabad, Somer ƒe vi. Ame eve
siawo nye fia la ƒe dɔla nuteƒewɔlawo hafi!
Woɖii ɖe fiawo ƒe ameɖibɔ me le Yerusalem eye
via Amazia ɖu fia ɖe eteƒe.

13
Yehoahaz, Israel fia

1 Le Yuda fia, Yoas, Ahazia ƒe vi ƒe fiaɖuɖu ƒe
ƒe blaeve-vɔ-etɔ̃lia me la, Yehoahaz, Yehu ƒe vi
zu Israel fia le Samaria eye wòɖu fia ƒe wuiadre.

2 Enye fia vɔ̃ɖi aɖe eye wòto Fia Yeroboam,
ame si he Israel de nu vɔ̃ me la ƒe mɔ vɔ̃wo dzi.

3 Ale Yehowa do dɔmedzoe ɖe Israel ŋu eye
wòɖe mɔ be Siria fia, Hazael kple via Ben Hadad
naɖu wo dzi enuenu.

4 Ke Yehoahaz do gbe ɖa, bia Yehowa ƒe
kpekpeɖeŋu. Yehowa se eƒe gbedodoɖa elabena
Yehowa kpɔ ale si Siria fia la nɔ Israelviwo tem
ɖe toe.

5 Ale Yehowa na kplɔlawo do tso Israel me
be woaɖe wo tso Siriatɔwo ƒe fuwɔame me, ale
Israel gakpɔ gbɔdzɔe kple dedinɔnɔ abe tsã ene.

6 Ke wogayi nu vɔ̃ wɔwɔ dzi kokoko, wodze
Yeroboam ƒe nu vɔ̃ mɔwo dzi eye wosubɔa aƒeli
le Samaria.

7 Mlɔeba la, Yehowa na sɔdola blaatɔ̃ kple
tasiaɖam ewo kple aʋawɔla akpe ewo (10,000)
ko susɔ ɖe Fia Yeroboam ƒe aʋakɔ me elabena
Siria fia tsrɔ̃ ame bubuawo abe ʋuʋudedi wonye
le eƒe afɔ te ene.

8 Woŋlɔ Yehoahaz ƒe ŋutinya mamlɛawo, nu
siwo katã wòwɔ kple eƒe kalẽwɔwɔwo ɖe Israel
fiawo ƒe ŋutinyagbalẽ me.

9 Yehoahaz ku, woɖii ɖe Samaria eye via,
Yehoas ɖu fia ɖe eteƒe.

Yehoas, Israel fia
10 Yehoas zu fia le Yuda fia Yoas ƒe fiaɖuɖu

ƒe ƒe blaetɔ̃-vɔ-adrelia me, eye wònɔ zi dzi ƒe
wuiade le Samaria.

11 Enye fia vɔ̃ɖi aɖe le Yehowa ŋkume abe
Yeroboam, Nebat ƒe vi ene; ena Israelviwo subɔ
legbawo eye wòkplɔ wo de nu vɔ̃ me.

12 Woŋlɔ Yehoas ƒe fiaɖuɖu, aʋa siwo wòwɔ
kple Yuda fia Amazia la ƒe ŋutinyawo ɖe Israel
fiawo ƒe ŋutinyagbalẽ me.

13 Yehoas ku, woɖii ɖe Samaria ɖe Israel fia
bubuwo gbɔ eye Yeroboam Evelia zu fia ɖe eteƒe.

14 Esime Elisa nɔ kudɔ ƒom la, Yehoas, Israel
fia, yi ɖakpɔe ɖa eye wòfa avi le egbɔ hegblɔ
be, “Fofonye! Fofonye! Wòe nye Israel ƒe
tasiaɖamwo kple sɔdolawo!”

15 Elisa gblɔ be, “Yi nàdi da kple dati aɖewo
vɛ.” Yehoas yi eye wòdi wo vɛ.

16 Egblɔ na Israel fia be, “Lé dati la ɖe asi.” Esi
wòlé dati la ɖe asi la, Elisa da eƒe asiwo ɖe fia la
tɔwo dzi.

17 Elisa gblɔ be “Ʋu fesre si le ɣedzeƒe lɔƒo.”
Fia la ʋui. Elisa gblɔ be, “Dae” Eye fia la dae.
Elisa gblɔ be “Esiae nye Yehowa ƒe dziɖuɖu ƒe
aŋutrɔ si miatsɔ aɖu Siria dzi. Àtsrɔ̃ Syriatɔwo
gbidigbidi le Afek.”

18 Elisa gblɔ be, “Tsɔ datiawo.” Eye fia la tsɔ
wo. Elisa gblɔ nɛ be, “Tsɔ datiawo te anyigba.”
Fia la te anyigba zi etɔ̃ eye wòdzudzɔ.

19 Ke Nyagblɔɖila la do dɔmedzoe ɖe eŋu eye
wògblɔ nɛ be, “Ɖe nàtsɔ aŋutrɔawo ate anyigba
zi atɔ̃ alo ade hafi. Anye ne àɖu Siriatɔwo dzi
woatsrɔ̃ keŋkeŋ hafi. Fifia la, àɖu wo dzi zi etɔ̃
ko!”

20 Elisa ku eye woɖii.

Le ŋkeke mawo me la, adzohawo tsoa Moab-
nyigba dzi gena ɖe dukɔ la me ƒe sia ƒe ƒe adame
hedaa adzo.

21 Gbe ɖeka la, esime Israelvi aɖewo nɔ ame
kuku aɖe ɖim la, wokpɔ adzoha aɖe; ale wotsɔ
ame kuku la ƒu gbe ɖe Elisa ƒe yɔdo me. Esime
ame kuku la ka Elisa ƒe ƒuwo ŋu ko la, ame kuku
la gbɔ agbe eye wòtsi tsitre.

22 Siria fia Hazael te Israel ɖe to, le Fia Yehoas
ƒe fiaɖuɣi blibo la me.

23 Ke Yehowa ve Israelviwo nu eye wometsrɔ̃
wo keŋkeŋ o. Eva eme alea elabena Yehowa
kpɔ nublanui na wo. Hekpe ɖe esia ŋu la, enɔ
nubabla si wòwɔ kple Abraham, Isak kple Yakob
la dzi wɔm kokoko.

24 Siria fia Hazael ku eye via Ben Hadad ɖu fia
ɖe eteƒe.

25 Israel fia Yehoas, Yehoahaz ƒe vi wɔ aʋa ɖu
dzi zi etɔ̃ eye wògbugbɔ Israel du siwo Fia Ben
Hadad xɔ le fofoa si to edziɖuɖu me le aʋa me la
xɔ.

14
Yuda fia, Amazia

1 Le Israel fia, Yehoas, Yehoahaz ƒe vi ƒe
fiaɖuɖu ƒe ƒe evelia me la, Amazia, Yoas ƒe vi
zu fia le Yuda.

2Amazia xɔ ƒe blaeve vɔ atɔ̃ ɣema ɣi eye wòɖu
fia le Yerusalem ƒe blaeve-vɔ-asiekɛ. Dadaa ŋkɔe
nye Yehoadin, ame si tso Yerusalem.

3 Amazia wɔ nu si dze Yehowa ŋu. Togbɔ be
mede tɔgbuia David nu o hã la, enye fia nyui aɖe
abe fofoa Yoas ene.

4Megbã nuxeƒewo le toawo dzi o, ale ameawo
gasaa vɔ eye wogadoa dzudzɔ ʋeʋĩ le afi ma
kokoko.

5 Esi Amazia kpɔ be fiaɖuƒe la li ke ɖe yeƒe asi
me la, ewu dumegã siwo katã wu fofoa.

6 Ke mewu hlɔ̃dolawo ƒe viwo o, abe ale si
Yehowa de se gblɔwoŋlɔ ɖeMose ƒe Segbalẽame
ene bena, “Womawu fofowo ɖe viwo ƒe nu vɔ̃wo
ta o, eye nenema ke womawu viwo ɖe fofowo ƒe
nu vɔ̃wo ta o. Woawu ame sia ame ɖe eya ŋutɔ
ko ƒe nu vɔ̃ ta.”

7Amaziae wu Edomtɔ akpe ewo le Dze Balime.
Exɔ Sela du la hã eye wòtrɔ ŋkɔ nɛ bena Yɔkteel.
Ŋkɔ sia tsi eŋu va se ɖe egbe.

8Gbe ɖeka la, Yuda fia, Amazia ɖo du ɖe Israel
fia Yehoas, Yehoahaz ƒe vi kple Yehu tɔgbuiyɔvi
la, be ne enye ŋutsu la, wòakplɔ eƒe aʋakɔ vɛ
yewoawɔ aʋa.

9 Fia Yehoas do lo sia na Amazia be, “Ŋuve sue
aɖe le Lebanon towo dzi gblɔ na sedati be, ‘Tsɔ
viwò nyɔnu nam maɖe na vinye ŋutsu.’ Le ɣe
ma ɣi tututu la, lã wɔadã aɖe va nye avuzi le
ŋuve la dzi eye wògbãe ɖe anyigba.

10 Èɖu Edomtɔwo dzi eye wònye adegbeƒoƒo
gã aɖe na wò. Ke aɖaŋu si maɖo na wò lae nye
nàkpɔ ŋudzedze le wò dziɖuɖu ŋu eye nànɔ mia
de kpoo! Nu ka ta nàhe dzɔgbevɔ̃e va ɖokuiwò
kple Yuda siaa dzi?”

11Ke Amazia gbe toɖoɖoe, ale Israel fia Yehoas
ƒo ƒu aʋakɔ aɖe nu ɖe eŋu. Yoas kple Amazia ƒe
aʋakɔwo do go le Bet Semes le Yuda.

12Ke Israel si Yuda eye eƒe aʋakɔ katã si yi aƒe.

13 Israel fia Yehoas lé Amazia, Yuda fia, ame
si nye Yoas ƒe vi, Ahazia ƒe vi le Bet Semes.
Tete Yehoas yi Yerusalem eye wògbã Yerusalem
ƒe gliwo ƒu anyi tso Efraimgbo la nu va se ɖe
Dzogoedzigbo la gbɔ. Teƒe si wògbã la didi abe
mita alafa ɖeka blaenyi ene (180).

14 Fia Yehoas lɔ sika kple klosalo kple sikakplu
siwo le Yehowa ƒe gbedoxɔa me kple fiasã la ƒe
nudzraɖoƒewo katã hekpe ɖe awɔbamewo ŋu
eye wògbugbɔ yi Samaria.

15Woŋlɔ nu mamlɛawo tso Yehoas ƒe fiaɖuɖu
kple eƒe aʋawɔwɔ kple Yuda fia Amazia ŋu ɖe
Israel fiawo ƒe ŋutinyagbalẽ me.

16 Esi Yehoas ku la, woɖii ɖe Samaria le Israel
fia bubuwo gbɔ eye via Yeroboam ɖu fia ɖe eteƒe.

17 Ke Yuda fia Amazia, Yoas vi nɔ agbe ƒe
wuiatɔ̃ le Israel fia Yehoas, Yehoahaz vi ƒe ku
megbe.

18 Woŋlɔ Amazia ƒe ŋutinya mamlɛa ɖe Yuda
fiawo ƒe ŋutinyagbalẽ me.

19 Woɖo nugbe ɖe eƒe agbe ŋu le Yerusalem
ale wòsi yi Lakis, ke eƒe futɔwo dɔ ame ɖa woyi
Lakis ɖawui le afi ma.

20Wokɔ eƒe kukua ɖe sɔwo dzi va ɖi ɖe fiawo
ƒe ameɖibɔ me le Yerusalem ƒe akpa si nye Fia
David ƒe du la me.

21Wotsɔ via, Azaria ɖo fiae ɖe eteƒe, esi Azaria
xɔ ƒe wuiade ko.

22 Le fofoa ƒe ku megbe la, etu Elat eye wòxɔe
na Yuda.

Yeroboam Evelia, Israel fia

23 Azɔ la, Yeroboam Evelia zu Israel fia le
Yuda fia Amazia ƒe fiaɖuɖu ƒe ƒe wuiatɔ̃lia me.
Yeroboam ɖu fia ƒe blaene-vɔ-ɖekɛ.

24 Enye fia vɔ̃ɖi aɖe le Yehowa ŋkume abe
Yeroboam Gbãtɔ, Nebat ƒe vi, ame si kplɔ Israel
de legbawo subɔsubɔ ƒe nu vɔ̃ me la ene.

25 Yeroboam Evelia gbugbɔ Israel ƒe anyigba
xɔ tso Lebo Hamat va se ɖe Araba ƒu la nu abe
ale si Yehowa, Israel ƒe Mawu la gblɔe do ŋgɔ
to Yona, Amitai ƒe vi, ame si nye Nyagblɔɖila tso
Gat Hefer dzi la ene.

26 Nu sia va eme elabena Yehowa kpɔ xaxa gã
si me Israel ɖo; kluviwo kple dzɔleaƒeawo siaa
le fu kpem, evɔ xɔnametɔ aɖeke menɔ wo si o la
dzi ɖa.

27 Gawu la, Yehowa megblɔ be yeatutu Israel
ƒe ŋkɔ ɖa le anyigba dzi o, eya ta wòto Fia
Yeroboam Evelia, Yehoas ƒe vi la dzi ɖe Israel.

28Woŋlɔ Fia Yeroboam Evelia ŋutinya, nu siwo
katã wòwɔ, ŋusẽ gã si wòkpɔ, eƒe aʋawɔwɔwo
kple ale si wògbugbɔ Damasko kple Hamat, du
siwo Yuda xɔ le Israel si la, xɔ la ɖe Israel fiawo
ƒe ŋutinyagbalẽ me.

29 Esi Yeroboam Evelia ku la, woɖii ɖe Israel
Fia bubuwo gbɔ eye via Zekaria zu Israel Fia
yeye la.

15
Azaria, Yuda fia

1 Le Yeroboam Evelia, Israel fia ƒe fiaɖuɖu
ƒe ƒe blaeve-vɔ-adrelia me la, Azaria, Yuda fia
Amazia ƒe viŋutsu dze fiaɖuɖu gɔme.

2 Exɔ ƒe wuiade esi wòzu fia eye wòɖu dzi le
Yerusalem ƒe blaatɔ̃ vɔ eve. Dadaa ŋkɔe nye
Yekolia tso Yerusalem.

3 Azaria nye fia nyui aɖe eye Yehowa kpɔ
ŋudzedze le eŋu abe ale si wòkpɔe le fofoa,
Amazia, ŋu ene

4 gake, Megbã nuxeƒewo le toawo dzi o, ale
ameawo gasaa vɔ eye wogadoa dzudzɔ ʋeʋĩ le
afi ma kokoko.

5 Le esia ta la, Yehowa na wòdze kpodɔ va se
ɖe eƒe kugbe. Woɖe kpɔ eya ɖeka da ɖe aƒe aɖe
me ale via Yotam wɔ dɔ ɖe eteƒe abe fiateƒenɔla
ene.

6 Woŋlɔ Fia Azaria ƒe ŋutinya mamlɛa kple
nu siwo katã wòwɔ la ɖe Yuda fiawo ƒe
ŋutinyagbalẽ me.

7 Esi Azaria ku la, woɖii ɖe tɔgbuiawo gbɔ le
David ƒe du la me eye via Yotam ɖu fia ɖe eteƒe.

Zekaria, Israel fia
8 Israel fia yeye lae nye Zekaria, fofoae nye

Yeroboam Evelia. Eɖu fia ɣleti ade ko. Edze
fiaɖuɖu gɔme le Yuda fia Azaria ƒe fiaɖuɖu ƒe
ƒe blaetɔ̃-vɔ-enyilia me.

9Ke Zekaria nye fia vɔ̃ɖi aɖe le Yehowa ŋkume,
abe fofoawo ene. Ena Israel wɔ nu vɔ̃ to legbawo
subɔsubɔ me abe Yeroboam Gbãtɔ, Nebat ƒe vi
ene.

10 Salum, Yabes ƒe vi ɖo nugbe ɖe eŋu hewui
le lbleam eye wòzu fia ɖe eteƒe.

11Woŋlɔ Zekaria ƒe ŋutinya mamlɛa ɖe Israel
fiawo ƒe ŋutinyagbalẽ me.

12 Ale nya si Yehowa gblɔ na Yehu be, “Wò
dzidzimeviwo aɖu fia va se ɖe dzidzime enelia
dzi” la va eme.

Salum, Israel fia
13 Israel fia yeye lae nye Salum. Fofoae nye

Yabes. Eɖu fia ɣleti ɖeka pɛ ko. Yuda fia Azaria,
ame si wogayɔna be Uzia la nɔ eƒe fiaɖuɖu ƒe ƒe
blaetɔ̃-vɔ-asiekɛlia me.

14 Le Salum ƒe fiaɖuɖu ɣleti ɖeka megbe la,
Menahem, Gadi ƒe vi tso Tirza va Samaria eye
wòwui. Ale Menahem zu fia ɖe eteƒe.

15 Woŋlɔ nya bubuwo tso Fia Salum kple eƒe
nugbeɖoɖowo ŋu ɖe Israel fiawo ƒe ŋutinyagbalẽ
me.

16 Fia Menahem gbã Tapua du kple kɔƒe siwo
ƒo xlãe elabena ameawo gbe be yewomaxɔe abe
woƒe fia ene o. Ewu ameawo katã eye wòdze
ƒodo le funɔwo nu.

Menahem, Israel fia
17 Israel fia yeye lae nye Menahem, Gadi ƒe vi.

Eɖu fia ƒe ewo le Samaria. Edze fiaɖuɖu gɔme
le Yuda fia, Azaria ƒe fiaɖuɖu ƒe ƒe blaetɔ̃-vɔ-
asiekɛlia me.

18 Menahem nye fia vɔ̃ɖi aɖe le Yehowa
ŋkume. Esubɔ legbawo abe ale si Yeroboam
Gbãtɔ wɔ xoxoxo la ene eye wòhe Israel de nu
vɔ̃ me.

19 Pul, Asiria fia ho aʋa ɖe Israel ŋu eye
Menahem tsɔ klosaloga kilogram akpe blaetɔ̃ vɔ
ade nɛ be wòakpe ɖe ye ŋu fiaɖuƒe la nanɔ ye
si.

20 Menahem xɔ ga sia le Israelviwo si sesẽtɔe.
Ele na hotsuitɔ ɖe sia ɖe be wòana klosaloga

kilogram afã be woatsɔ ana Asiria fia. Ale Asiria
fia dzudzɔ aʋa la hoho ɖe eŋu eye wòdzo le
anyigba la dzi.

21Woŋlɔ Fia Menahem ƒe ŋutinya mamlɛa ɖe
Israel fiawo ƒe ŋutinyagbalẽ me.

22 Esi wòku la, via Pekahia zu fia ɖe eteƒe.
23 Israel fia yeye lae nye Pekahia, fofoae nye

Menahem. Eɖu fia ƒe eve le Samaria. Esime
Yuda fia Azaria ɖu fia ƒe blaatɔ̃ la, Pekahia dze
fiaɖuɖu gɔme.

24 Pekahia nye fia vɔ̃di aɖe le Yehowa ŋkume.
Eyi legbasubɔsubɔ si gɔme Fia Yeroboam Gbãtɔ,
Nebat ƒe vi, dze la dzi eye wòkplɔ Israel to nu vɔ̃
mɔ ma dzi.

25 Peka, Remalia ƒe vi, aʋafiawo dometɔ ɖeka
wɔ babla kple Gileadtɔ blaatɔ̃ ɖe eŋu eye wowui
le fiasã la me le Samaria. Wowu Argɔb kple
Arieh kpe ɖe eŋu. Ale Peka zu fia yeye la.

26 Woŋlɔ Fia Pekahia ƒe ŋutinya mamlɛa ɖe
Israel fiawo ƒe ŋutinyagbalẽ me.

Peka, Israel fia
27 Israel fia yeye lae nye Peka, Remalia ƒe vi.

Eɖu fia ƒe blaeve le Samaria le esime Fia Azaria
ɖu fia ƒe blaatɔ̃ vɔ eve xoxo le Yuda.

28 Peka hã nye fia vɔ̃ɖi aɖe le Yehowa ŋkume;
eya hã wɔ nu vɔ̃ si Yeroboam Gbãtɔ, Nebat ƒe vi,
ame si kplɔ Israel blibo la de legbasubɔsubɔ me
la wɔ.

29 Eƒe fiaɖuɣi mee Asiria fia, Tiglat Pilser, ame
si wogayɔna be Pul la ho aʋa ɖe Israel ŋu. Du
siwo dzi wòɖu la woe nye Iyɔn, Abel Bet Maka,
Yanoa, Kedes kple Hazor. Exɔ Gilead kple Galilea

hã hekpe ɖe Naftalinyigba blibo la ŋu. Eɖe aboyo
amewo yi Asiria.

30 Hosea, Ela ƒe vi ɖo nugbe ɖe Peka ŋu eye
wòwui, ale Hosea zu fia yeye la.
Israel fia yeye lae nye Hosea. Eɖu fia le Israel le

esime Yotam, Uzia ƒe vi ɖu fia ƒe blaeve le Yuda.
31 Woŋlɔ Peka ƒe ŋutinya mamlɛa ɖe Israel

fiawo ƒe ŋutinyagbalẽ me.

Yotam, Yuda fia
32 Le Peka, Remalia ƒe viŋutsu ƒe fiaɖuɖu ƒe

ƒe evelia le Israel me la, Yotam, Uzia ƒe vi, dze
fiaɖuɖu gɔme le Yuda.

33 Exɔ ƒe blaeve vɔ atɔ̃ esi wòɖu fia eye wòɖu
fia ƒe wuiade le Yerusalem. Dadae ŋkɔe nye
Yerusa, Zadok ƒe vinyɔnu.

34 Ewɔ nu dzɔdzɔe le Yehowa ŋkume, abe ale
si fofoa, Uzia, wɔ ene.

35Megbã nuxeƒewo le toawo dzi o, ale ameawo
gasaa vɔ eye wogadoa dzudzɔ ʋeʋĩ le afi ma
kokoko. Yotam gbugbɔ Yehowa ƒe gbedoxɔ ƒe
Dzigbegbo la tu.

36 Woŋlɔ Yotam ƒe ŋutinya mamlɛa ɖe Yuda
fiawo ƒe ŋutinyagbalẽ me.

37 Le ŋkeke mawo me la, Yehowa na Siria fia
Rezin kple Israel fia Peka ho aʋa ɖe Yuda ŋuti.

38 Esi Yotam ku la, woɖii ɖe tɔgbuiawo dome
le fofoa de si nye David ƒe du la me. Yotam ƒe vi
Ahaz zu fia yeye la.

16
Yuda fia, Ahaz

1 Le Peka, Remalia ƒe vi ƒe fiaɖuɖu ƒe ƒe
wuiadrelia me la, Ahaz, Yotam ƒe vi, zu fia le
Yuda.

2Ahaz xɔ ƒe blaeve esi wòzu fia eye wòɖu fia le
Yerusalem ƒewuiade. Mewɔ nu si dzɔ le Yehowa,
eƒe Mawu la ŋkume abe ale si tɔgbuia, Fia David
wɔ ene o.

3 Eto Israel fiawo ƒe ʋeme eye wòtsɔ Via ŋutsu
gɔ̃ hã wɔ dzovɔsa eye wòdze ŋunyɔnu siwo ke
dukɔ siwo Yehowa nya le Israelviwo ŋgɔ la yome.

4 Esaa vɔ eye wòdoa dzudzɔ hã le nuxeƒewo le
toawo dzi kple le vɔsamlekpui geɖe siwo le atiwo
te la dzi.

5 Siria fia Rezin kple Israel fia Peka, Remalia ƒe
vi ho aʋa ɖe Ahaz ŋu eye woɖe to ɖe Yerusalem,
ke womete ŋu ɖu edzi o.

6 Le ɣe ma ɣi la, Siria fia Rezin gbugbɔ Siria du
si nye Elat la xɔ. Enya Yudatɔwo le dua me eye
wòna Edomtɔwo yi ɖanɔ afi ma; wogale Elat va
se ɖe egbe.

7 Fia Ahaz ɖo du ɖe Asiria fia, Tiglat Pilser eye
wòɖe kuku nɛ be, “Wò subɔlawo kple viwòwoe
míenye, meɖe kuku, va nàɖem tso Aram fia kple
Israel fia, ame siwo tso ɖe ŋunye la ƒe asi me.”

8Ahaz tsɔ klosalo kple sika si le gbedoxɔ la kple
fiasã la ƒe nudzraɖoƒewo me la ɖo ɖe Asiria fia
la abe nunana ene.

9 Ale Asiriatɔwo dze Damasko, Siria ƒe fiadu
dzi, woɖe aboyo dua me tɔwo yi ɖada ɖe Kir eye
wowu Siria fia Rezin.

10 Azɔ la, Fia Ahaz yi Damasko be yeawɔ
takpekpe kple Asiria fia Tigat Pilser. Ekpɔ
vɔsamlekpui aɖe le Damasko. Eŋlɔ vɔsamlekpui

la ƒe dzidzemewo da ɖi, ta vɔsamlekpui la, ɖɔe
tsitotsito ɖo ɖe nunɔla Uria.

11 Ale nunɔla Uria tu vɔsamlekpui aɖe, wòsɔ
ɖe tata si Fia Ahaz tsɔ ɖo ɖa tso Damasko la dzi
eye wòwu enu hafi Fia Ahaz gbɔ.

12 Esi fia la gbɔ tso Damasko eye wòkpɔ
vɔsamlekpuia la, ete ɖe eŋu eye wòsa vɔwo le
edzi.

13 Fia la sa numevɔ kple nuɖuvɔ, kɔ nunovɔ ɖe
edzi eye wòhlẽ ŋutifafavɔsa ƒe ʋu ɖe edzi.

14 Etsɔ akɔblivɔsamlekpui si nɔ gbedoxɔ la
ŋgɔ, le gbedoxɔ la ƒe mɔnu kple vɔsamlekpui
yeye la dome la yi ɖada ɖe vɔsamlekpui yeye la
ƒe axadzi le anyiehe lɔƒo.

15 Fia Ahaz gblɔ na nunɔla Uria be wòawɔ
vɔsamlekpui yeye la ŋu dɔ le numevɔwo,
fiẽnuɖuvɔwo, fia ƒe numevɔwo kple nuɖuvɔwo
kple ameawo ƒe vɔsawo kple woƒe nunovɔwo
sasa me. Wòatsɔ numevɔsawo kple akpe-
davɔsawo ƒe ʋu ahlẽ ɖe vɔsamlekpui yeye la ŋu,
ke ye ŋutɔ yeawɔ akɔblivɔsamlekpui xoxo la ŋu
dɔ hena nukaka ko.

16 Nunɔla Uria, wɔ fia Ahaz ƒe ɖoɖowo dzi
pɛpɛpɛ.

17 Fia Ahaz ɖe nyinɔ siwo dzi nuwo nɔ le
gbedoxɔ la me ɖe ga siwo wotsɔ tso gae ɖe wo
nɔewo dzi kple gazɔ gã si nɔ akɔblinyiawo dzi la
da ɖe kpui la dzi.

18 Le bubudede Asiria fia ŋu ta la, Israel fia na
woɖe Dzudzɔgbe ƒe agbadɔ si le gbedoxɔa me la
ɖa eye wòna woɖe mɔnu tɔxɛ si fiawo tona gena
ɖe Yehowa ƒe gbedoxɔ la hã ɖa.

19 Woŋlɔ Fia Ahaz ƒe fiaɖuɖu ƒe ŋutinya

mamlɛawo kple nu siwo wòwɔ la ɖe Yuda fiawo
ƒe ŋutinyagbalẽ me.

20 Esi Ahaz ku la, woɖii ɖe fiawo ƒe ameɖibɔ
le David ƒe du la me. Ke via Hezekia zu fia ɖe
eteƒe.

17
Hosea, Israel fia mamlɛtɔ

1 Le Ahaz, Yuda fia ƒe fiaɖuɖu ƒe ƒe wuievelia
me la, Hosea, Ela ƒe viŋutsu zu Israel fia le
Samaria; eɖu fia ƒe asiekɛ.

2Ewɔ nu si nye vɔ̃ le Yehowa ŋkume, ke menye
abe ale si Israel fia siwo do ŋgɔ nɛ la wɔ ene o.

3Asiria fia Salmaneser ho aʋa ɖe Fia Hosea ŋu
eye wòɖu edzi. Ale wònɔ na Israel be wòanɔ ga
home gã aɖe xem na Asiria ƒe sia ƒe.

4 Fia Hosea wɔ babla kple Egipte fia So, be
wòakpe ɖe ye ŋu yeaɖe ye ɖokui ɖa le Asiria
fia ƒe ŋusẽ te. Ke Asiria fia va nya nu tso babla
sia ŋu. Gawu la, Hosea gbe megaxea ga la na
Asiria fia o. Ale Asiria fia lé Hosea de gaxɔ me
eye wòde kɔsɔkɔsɔe ɖe eƒe aglãdzedze ta.

5 Azɔ la, Asiria ƒe asrafowo va yɔ Israelnyigba
dzi, woɖe to ɖe Samaria, Israel ƒe fiadu la ƒe etɔ̃.

6Mlɔeba la, le Hosea ƒe fiaɖuɖu ƒe ƒe asiekɛlia
me la, Asiriatɔwo xɔ Samaria. Woɖe aboyo
Israelviwo yi Asiria eye woɖo wo dometɔ aɖewo
ɖe Hala du la me, bubuwo nɔ duwo me le
Habor tɔsisi la ŋu le Gozan eye mamlɛawo nɔ
Mediatɔwo ƒe du me.

Woɖe aboyo Israel ɖe eƒe nu vɔw̃o ta

7Esiawo katã va eme elabena Israelviwo wɔ nu
vɔ̃ ɖe Yehowa, woƒe Mawu, ame si kplɔ wo tso
Egipte eye wòɖe wo le Farao, Egipte fia ƒe ŋusẽ
te la ŋu. Wosubɔ mawu bubuwo.

8 Wodze dukɔ siwo Yehowa nya le wo ŋgɔ la
ƒe subɔsubɔwo yome hekpe ɖe subɔsubɔ siwo
Israel fiawo he vɛ la ŋu.

9 Israelviwo wɔ nu siwo mele eteƒe o la le
bebeme ɖe Yehowa, woƒe Mawu la ŋu. Tso
gbetakpɔxɔ dzi yi ɖe du si woɖo gli sesẽ ƒo xlãe la
me la, woawo ŋutɔ tu nuxeƒewo ɖe woƒe duwo
katã me.

10 Woli aƒeliwo heli aƒeliwo ɖe togbɛ kɔkɔ ɖe
sia ɖe dzi kple ati dama ɖe sia ɖe te.

11 Wodo dzudzɔ ʋeʋĩ le nuxeƒe ɖe sia ɖe abe
ale si dukɔ siwo Yehowa nya le wo ŋgɔ la wɔna
ene. Wowɔ nu vɔ̃ɖi siwo na Yehowa do dziku.

12Wosubɔ legbawo, evɔ Yehowa gblɔ na wo be,
“Migawɔ esia o.”

13 Yehowa xlɔ̃ nu Israel kple Yuda to
nyagblɔɖilawo katã kple gbɔgbɔmenukpɔlawo
dzi be, “Mitrɔ le miaƒe mɔ vɔ̃wo dzi, miwɔ
ɖe nye sededewo kple ɖoɖowo dzi le se siwo
katã mede na mia fofowo be woawɔ ɖe wo
dzi la nu kple esiwo mede na mi to nye dɔla
nyagblɔɖilawo dzi la dzi.”

14Ke Israel meɖo to o. Wonye kɔlialiatɔwo abe
wo fofowo ene eye womeka ɖe Yehowa, woƒe
Mawu la dzi o.

15Wogbe eƒe sewo kple nubabla si wòwɔ kple
wo fofowo la eye wodo vlo eƒe nuxlɔ̃amenyawo.
Wosubɔ ati kple kpewo ale be wova zu
abunɛtɔwo. Wosrɔ̃ dukɔ siwo ƒo xlã wo la ƒe

ŋunyɔnuwo wɔwɔ, evɔ Yehowa de se na wo be,
“Migawɔ abe ale si wowɔna ene la o.” Ke wogbe
hewɔ nu siwo Yehowa be womegawɔ o.

16 Wogbe Yehowa, woƒe Mawu ƒe sewo katã
dzi wɔwɔ eye wololõ sika tsɔ wɔ nyivi eve. Woli
aƒeli siwo nye ŋukpenanuwo eye wosubɔ Baal,
ɣe, ɣleti kple ɣletiviwo.

17 Wotsɔ wo viŋutsuwo kple vinyɔnuwo gɔ̃
hã wɔ numevɔsae le Molek ƒe vɔsamlekpuiwo
dzi. Wodea afakalawo gbɔ, saa dzowo eye wotsɔ
wo ɖokuiwo de asi na nu vɔ̃. Ale Yehowa do
dɔmedzoe ɖe wo ŋu vevie.

18 Eɖe wo ɖa le eƒe ŋkuta va se ɖe esime Yuda
ƒe viwo koe susɔ ɖe anyigba la dzi.

19Ke Yuda gɔ̃ hã gbe Yehowa, woƒe Mawu la ƒe
sewo dzi wɔwɔ. Woawo hã to Israel ƒe mɔ vlowo
dzi.

20Ale Yehowa gbe Israel ƒe dzidzimeviwo katã.
Ehe to na wo esi wòtsɔ wo de asi na woƒe futɔwo
va se ɖe esime wotsrɔ̃ wo.

21 Elabena Israel ɖe eɖokui ɖa tso David ƒe
fiaɖuƒe la me eye wòtia Yeroboam, Nebat ƒe
vi abe eƒe fia ene. Yeroboam he Israel ɖa tso
Yehowa subɔsubɔ gbɔ. Ena Israelviwo wɔ nu vɔ̃

22 eye womeɖe asi le nu vɔ̃ si me Yeroboam
kplɔ wo dee la wɔwɔ ŋu o,

23 va se ɖe esime Yehowa kplɔ wo dzoe abe ale
si eƒe Nyagblɔɖilawo be woawɔ woe ene. Ale
wokplɔ Israel yi Asirianyigba dzi afi si wole va
se ɖe egbe.

Wokplɔ dukɔ bubu me tɔwo va da ɖe Samaria
duwo me

24 Asiria fia kplɔ amewo tso Babilonia, Kuta,
Ava, Hamat kple Sefarvaim ɖada ɖe Samaria ƒe
duwo me ɖe Israelviwo teƒe. Ale Asiriatɔwo xɔ
Samaria kple Israel du bubuwo.

25 Ke esi Asiriatɔ siawo mesubɔa Yehowa esi
wova ɖo anyigba la dzi enumake o ta la, Yehowa
ɖo dzatawo ɖa wowu wo dometɔ aɖewo.

26 Ale woɖo du ɖe Asiria fia be, “Mí ame siwo
nèna míetso mía de va le Israel la, míenya
anyigba la ƒe Mawu ƒe sewo o, ale woƒe Mawu la
ɖo dzatawo ɖa be woawu mí elabena míesubɔe
o.”

27 Ale Asiria fia ɖe gbe be, “Mina nunɔla
siwo mieɖe aboyoe tso Samaria la dometɔ ɖeka
nagbugbɔ ayi afi ma eye wòafia nu si anyigba la
ƒe Mawu di be ameawo nawɔ la mi.”

28 Ale nunɔla siwo woɖe aboyoe tso Samaria
la dometɔ ɖeka va nɔ Betel eye wòfia ale si
woasubɔ Yehowae wo.

29 Ke hã la, gbegbɔgblɔ ɖe sia ɖe gasubɔa
woawo ŋutɔ ƒe mawuwo le du siwo me
wole. Wosubɔa mawu siawo le nuxeƒe siwo
Samariatɔwo wɔ da ɖi.

30Ame siwo tso Babilonia la subɔa woƒe mawu
Sukot Benot. Ame siwo tso Kuta la subɔa woƒe
mawu Nergal eye ame siwo tso Hamat la subɔa
Asima.

31Avitɔwo subɔa woƒe mawu siwo nye Nibhaz
kple Tartak eye Sefartɔwo tsɔa wo viwo gɔ̃ hã
saa numevɔe le woƒe mawu siwo nye Adramelek
kple Anamelek la ƒe vɔsamlekpuiwo dzi.

32 Wosubɔa Yehowa hã. Woɖo nunɔlawo tso
woawo ŋutɔ dome be woasa vɔ na Yehowa le

vɔsamlekpui siwo nɔ toawo dzi la dzi.
33 Ke wogalé dukɔ siwo me wotso la ƒe

mawusubɔsubɔ ƒe kɔnyinyiwome ɖe asi kokoko.
34 Nu sia gale edzi yim le wo dome kokoko

va se ɖe egbe. Wogale woƒe mawusubɔsubɔ ƒe
wɔna tsãtɔwo wɔm le esime woasubɔ Yehowa
nyateƒetɔe alo awɔ se siwo Yehowa na Yakob,
ame si ŋkɔ wòtrɔ zu Israel dzi la teƒe.

35 Esi Yehowa wɔ nubabla kple Israelviwo la,
eɖoe na wo be, “Migasubɔ mawu bubu aɖeke o,
miade ta agu na wo loo alo miasa vɔ na wo o.

36Ke Yehowa, ame si ɖe mi tso Egipte kple ŋusẽ
triakɔ kple abɔ, si wòdo ɖe dzi lae nye ame si
wòle be miasubɔ. Eyae migade ta agu na eye
eyae miasa vɔwo na.

37 Ele be Yakob ƒe dzidzimeviwo nawɔ Yehowa
ƒe sewo katã dzi eye womasubɔ mawu bubuwo
gbeɖegbeɖe o.”

38 Elabena Yehowa gblɔ be, “Migaŋlɔ nubabla
si mewɔ kpli mi la be o. Migasubɔ mawu
bubuwo gbeɖegbeɖe o.

39 Ele be miasubɔ Yehowa ɖeɖe ko; eyae aɖe
mi tso miaƒe futɔwo katã ƒe asi me.”

40Kewogbe toɖoɖo eye wogayi woƒe agbenɔnɔ
tsãtɔ dzi ko.

41 Esi wole Yehowa subɔm hã la, wogale woƒe
legbawo subɔm. Va se ɖe egbe la, wo viwo kple
woƒe tɔgbuiyɔviwo gale nu siwo wo fofowo wɔ
la wɔm kokoko.

18
Yuda fia, Hezekia

1 Le Israel fia, Hosea, Ela ƒe vi ƒe fiaɖuɖu ƒe ƒe
etɔ̃lia me la, Yuda fia, Ahaz ƒe viŋutsu Hezekia
zu fia.

2 Edze fiaɖuɖu gɔme esi wòxɔ ƒe blaeve vɔ atɔ̃.
Eɖu fia ƒe blaeve-vɔ-asiekɛ le Yerusalem. Dadaa
ŋkɔe nye Abiya, Zekaria ƒe vinyɔnu.

3 Eɖu fia nyuie le Mawu ƒe ŋkume abe fofoa,
David ene.

4 Hezekia gbã nuxeƒe siwo nɔ toawo dzi kple
woƒe aƒeliwo. Eho aƒeliwo, hegbã akɔblida si
Mose wɔ eye wona ŋkɔe be Nehustan elabena
va se ɖe fifia la, Israelviwo gadoa dzudzɔ nɛ.

5 Exɔ Yehowa, Israel ƒe Mawu la dzi se kple dzi
blibo eye fia siwo do ŋgɔ nɛ kple esiwo kplɔe ɖo
la dometɔ aɖeke menɔ Yehowa ŋu kplikplikpli
kpɔ abe eya ene o.

6 Elé ɖe Yehowa ŋu eye megbugbɔ le eyome o.
Elé se siwo katã Yehowa de na Mose la me ɖe asi.

7 Yehowa nɔ kplii eye wòna nu sia nu si wòwɔ
la dze edzi nɛ. Etso ɖe Asiria fia ŋu eye mesubɔe
o.

8Hezekia ɖu Filistitɔwo dzi tso gbetakpɔxɔ dzi
va se ɖe du siwo woɖo gli ƒo xlãe la dzi; eɖu
Filistitɔwo dzi yi ɖe Gaza kple eƒe nutowo me
ke.

9 Le eƒe fiaɖuɖu ƒe ƒe enelia si nye Fia Hosea,
Ela vi, ƒe fiaɖuɖu le Israel ƒe ƒe adrelia me la,
Asiria fia, Salmaneser, ho aʋa ɖe Israel ŋu eye
wòɖe to ɖe Samaria du la.

10 Le ƒe etɔ̃ megbe, si nye Fia Hezekia ƒe
fiaɖuɖu ƒe ƒe adelia kple Israel fia ƒe fiaɖuɖu
ƒe ƒe asiekɛlia me la, woɖu Samaria dzi.

11 Ɣe ma ɣie Asiria fia ɖe aboyo Israelviwo
yi Asiria eye wòda wo ɖe Hala du la me kple
teƒe siwo le Habor tɔsisi la to le Gozan kple
Mediatɔwo ƒe duwo me.

12 Eva eme alea elabena Israelviwo gbe toɖoɖo
Yehowa, woƒe Mawu la eye womewɔ nu si wòdi
be woawɔ la o, ke boŋ woda le eƒe nubabla la dzi
eye wogbe se siwo katã Mose, Yehowa ƒe dɔla de
na wo la dzi wɔwɔ.

13 Emegbe le Fia Hezekia ƒe fiaɖuɖu ƒe ƒe
wuienelia me la, Asiria fia, Senakerib ɖe to ɖe
Yuda du siwo katã woglã la eye wòɖu wo dzi.

14 Fia Hezekia ɖe kuku, bia ŋutifafa eye wòɖo
du ɖe Asiria fia le Lakis be, “Meda vo eya ta maxe
fe ɖe sia ɖe si nàbla nam ne àdzo le nye anyigba
dzi ko.” Ale Asiria fia bia be wòaxe klosalo kilo
akpe ewo kple sika kilo akpe ɖeka na ye.

15 Hena ga home sia kpɔkpɔ la, Fia Hezekia
dzra klosalo si wodzra ɖo ɖe gbedoxɔ la kple
fiasã la ƒe nudzraɖoƒewo me.

16 Etsɔ sika si wofa ɖe gbedoxɔ la ƒe ʋɔtruwo
ŋu kple esi eya ŋutɔ fa ɖe ʋɔtrutiwo ŋu gɔ̃ hã la
katã na Asiria fia.

Senakerib do ŋɔdzi na Yerusalem
17 Togbɔ be Fia Hezekia wɔ nu sia hã la,

Asiria fia ɖo eƒe aʋafia, aʋakplɔlawo ƒe amegã,
gadzikpɔlawo ƒe tatɔ kple asrafo siwo le gbedzi
la ƒe amegã ɖa tso Lakis kple aʋakɔ gã aɖe
ɖe Fia Hezekia gbɔ le Yerusalem. Esi wova ɖo
Yerusalem la, woƒu asaɖa anyi ɖe mɔ gã la to le
afi si woɖaa avɔ le le Dzigbeta la to.

18Wobia tso Fia Hezekia si be wòava ƒo nu kple
yewo, ke Hezekia ɖo Eliakim, Hilkia ƒe vi si nye
eƒe asitsanyawo dzi kpɔla, Sebna, eƒe nuŋlɔla
kple Yoa, Asaf ƒe vi, dukɔwo ƒe ŋutinyanyala ɖa
be woabia ŋutifafa.

19 Aʋafia la gblɔ na wo be, “Gblɔ na Hezekia
be,

“Ale Asiria fia, fiagã la gblɔe nye esi: ‘Nu ka
dzie nètu wò dzideƒo sia ɖo?

20 Ègblɔ be, aʋawɔmɔnuwo kple aʋawɔwɔ
ƒe ŋusẽ le ye si, ke nya dzodzrowo ko gblɔmnèle.
Ame ka ŋue nèle ŋu ɖom ɖo hafi dze aglã ɖe
ŋunye?

21 Kpɔ ɖa, azɔ la, èle ŋu ɖom ɖe Egipte ŋu,
Egipte si nye aƒla ŋeŋe si tɔa asi na ame, dea abi
ame ŋu ne èziɔ ɖe eŋu. Nenema tututue Farao,
Egipte fia le ɖe ame sia ame si ɖoa ŋu ɖe eŋu la
ŋuti.

22 Ne ègblɔ be, “Míele ŋu ɖom ɖe Yehowa,
míaƒe Mawu la ŋu” la, ɖe menye eya ƒe
nuxeƒewo kple vɔsamlekpuiwoe Hezekia gbã,
hegblɔ na Yuda kple Yerusalem be, “Ele na mi
bemiasubɔ le vɔsamlekpui sia ŋgɔ le Yerusalem”
oa?

23 “ ‘Va azɔ ne nàtso gbe kple nye aƒetɔ
Asiria fia. Matsɔ sɔ akpe eve na wò ne àte ŋu
akpɔ wo dolawo ko!

24 Togbɔ be nèle dzi ɖom ɖe Egipte ŋu be
wòana tasiaɖamwo kple sɔdolawo wò hã la,
aleke nàte ŋu awɔ aɖu nye aƒetɔ ƒe aʋafiawo
dometɔ suetɔ gɔ̃ hã dzi?

25 Gawu la, ɖe meva be madze teƒe sia
dzi atsrɔ̃e ne nyemexɔ gbe tso Yehowa gbɔ oa?

Yehowa ŋutɔe gblɔ nam be mava ƒo ɖe dukɔ sia
dzi ne matsrɔ̃e.’ ”

26 Eliakim, Hilkia ƒe vi, Sebna kple Yoa gblɔ
na wo be, “Míeɖe kuku ƒo nu na mí le Aramgbe
me elabena míese Aramgbe. Migaƒo nu na mí
le Hebrigbe me o: ame siwo le glia dzi la ava se
míaƒe nyawo.”

27 Ke Asiriatɔwo ƒe aʋafia la ɖo eŋu be, “Ɖe
nye aƒetɔ ɖom ɖa be maƒo nu na mi kple miaƒe
aƒetɔ koa? Ɖe meɖom ɖe ame siwo le glia dzi
la hã gbɔ oa? Elabena evɔ na wo abe miawo ke
ene. Woaɖu woawo ŋutɔ ƒe afɔdzi eye woano
woawo ŋutɔ ƒe aɖuɖɔ!”

28 Tete aʋafiagã la te va hedo ɣli gblɔ le
Hebrigbe me be, “Mise Asiria fia, fiagã la ƒe nya!

29 Ale fia la gblɔe nye esi, migana Hezekia
nable mi o. Mate ŋu aɖe mi tso nye asi me o!

30 Migana Hezekia nable mia nu be, miɖo dzi
ɖe Yehowa ŋu o, esime wògblɔ be, ‘Yehowa aɖe
mi godoo; womatsɔ du sia ade asi na Asiria fia
o.’

31 “Migaɖo to Fia Hezekia o. Nya si Asiria fia
gblɔe nye esi: Miwɔ ŋutifafa kplim eye miava
gbɔnye. Ekema mia dometɔ ɖe sia ɖe aɖu nu tso
eya ŋutɔ ƒe wain kple gboti me eye wòano tsi tso
eya ŋutɔ ƒe vudo me

32 va se ɖe esime mava akplɔ mi ayi anyigba
si ɖi mia tɔ la dzi, anyigba si dzi bli kple wain
yeye le, afi si abolo bɔ ɖo eye waingblewo le, afi
si amitiwo kple anyitsi le. Mitia agbe, ke menye
ku o!

“Migaɖo to Hezekia o, elabena ele mia flum ne
egblɔ be, ‘Yehowa axɔ na mí.’

33 Dukɔ bubu aɖe ƒe mawuwo ɖe eƒe amewo
tso Asiria fia ƒe asi me kpɔa?

34 Nya kae dzɔ ɖe Hamat, Arpad, Sefarvaim,
Hena kple Iva ƒe mawuwo dzi? Ɖe woɖe
Samaria?

35 Ke mawuwo dometɔ kawoe le dukɔ siawo
katã me si te ŋu ɖe eƒe anyigba tso nye asi me
kpɔ hafi Yehowa ya ate ŋu aɖe Yerusalem tso nye
asi me?”

36 Ke ame siwo nɔ glia dzi la meke nu o,
elabena woƒe fia de se na wo be, womegagblɔ
nya aɖeke o.

37 Azɔ la, Eliakim, Hilkia ƒe vi, asitsanyawo
dzikpɔla la kple Sebna, fia ƒe nuŋlɔla kple Yoa,
Asaf ƒe vi, dukɔwo ƒe ŋutinyanyala dze woƒe
awuwo eye woyi Fia Hezekia gbɔ hegblɔ nya
siwo Asiriatɔwo ƒe aʋafia la gblɔ na wo la nɛ.

19
Nyagblɔɖi tso Yerusalem ƒe ɖeɖe ŋuti

1 Esi Fia Hezekia se nya siawo la, edze eƒe
awuwo, ta akpanya eye wòyi Yehowa ƒe gbedoxɔ
me.

2 Egblɔ na Eliakim, Sebna kple nunɔla tsitsitɔ
aɖewo be woata akpanya eye woayi Nyagblɔɖila
Yesaya, Amoz ƒe vi gbɔ agblɔ nɛ be,

3 “Fia Hezekia be, ‘Egbee nye xaxagbe,
amedzugbe kple vlodoamegbe. Ele abe ale si
nyɔnu aɖe anɔ ku lém gake ŋusẽ mele eŋu
wòasii adzi o la ene.

4 Ɖewohĩ, Yehowa, wò Mawu la se ale si
Asiriatɔwo ƒe aʋafia la tsi tsitre ɖe Mawu gbagbe



Fiawo 2 19:5 lxv Fiawo 2 19:13

la ŋu eye wòaka mo nɛ. Oo, do gbe ɖa ɖe mí ame
ʋɛ siwo susɔ la ta.’ ”

5Esi Fia Hezekia ƒe ame dɔdɔwo va Yesaya gbɔ
la,

6Yesaya gblɔ na wo be, “Migblɔ na miaƒe aƒetɔ
be, ‘Nu si Yehowa gblɔe nye esi: migavɔ̃ nu si
miese, busunya siwo Asiria fia teviwo gblɔ ɖe
ŋutinye la o.

7 Miɖo to afii: mele gbɔgbɔ aɖe de ge eme,
ale be ne nutsotso aɖewo va ɖo egbɔ la, atrɔ ayi
ɖe eya ŋutɔ ƒe anyigba dzi, eye le afi ma, mana
wòatsi yi nu.’ ”

8 Esi aʋafia si le aʋakɔ siwo le gbea dzi dzi
kpɔm la se bena, Asiria fia dzo le Lakis la, etrɔ
dzo yi aƒe eye wòkpɔ fia la le aʋa wɔm kple
Libna.

9 Azɔ gbe va na Senakerib be, Tirhaka, Kus fia,
si le Egipte ƒe dzigbeme lɔƒo la ho aʋa gbɔna edzi
dze ge. Ke egadɔ amewo ɖo ɖe fia Hezekia gbɔ
be woagblɔ nɛ be,

10 “Migblɔ na Hezekia, Yuda fia be, ‘Mègana
mawu si ŋu nèle ŋu ɖom ɖo la nable wò o,’
esi wògblɔ be, ‘Womatsɔ Yerusalem ade asi na
Asiria fia o.’

11 Ènya nu siwo Asiria fia wɔ le afi sia afi si
wòyi la nyuie; wogblẽ nu sia nu. Nu ka ta tɔwò
ato vovo tso bubuawo tɔ gbɔ?

12 Ɖe dukɔ bubuwo abe Gozan, Haran, Rezef
kple Eden le Tel Asa ƒe anyigba ene ƒe mawuwo
te ŋu ɖe woa? Asiria fia siwo do ŋgɔ nam la tsrɔ̃
wo katã!

13 Afi ka Hamat fia kple Arpad fia le? Nu kae
wɔ Sefarvaim kple Hena kple Iva ƒe fiawo?”

Hezekia ƒe gbedodoɖa
14 Fia Hezekia xɔ agbalẽ la le ame dɔdɔwo

si, xlẽe eye wòyi gbedoxɔ me be yeatsɔe aɖo
Yehowa ŋkume.

15 Emegbe la, edo gbe ɖa na Yehowa be,
“Yehowa, Israel ƒe Mawu, ame si nɔ keru-
biwo dome, wò koe nye Mawu ɖe anyigbadzi-
fiaɖuƒewo katã dzi. Wòe wɔ dziƒo kple anyigba.

16 O! Yehowa, ƒu to anyi, eye nàse nu. Ʋu wò
ŋkuwo, eye nàkpɔ nu. Se nya siwo Senakerib tsɔ
do vlo Mawu gbagbe lae ɖa.

17 “Yehowa, enye nyateƒe be Asiria fia ɖu dukɔ
siawo katã dzi

18 eye wòtɔ dzo woƒe mawuwo elabena menye
mawuwoe wonye o, ke boŋ ati kple kpee wonye.
Amegbetɔ ƒe asinudɔwɔwɔwoe wonye.

19 Ke azɔ, O! Yehowa, mía Mawu, ɖe mí tso
eƒe asi me be fiaɖuƒe siwo katã le anyigba dzi
la nanya be wò koe nye Yehowa.”

Yesaya gblɔ nya ɖi tso Senakerib ƒe anyidzedze
ŋu

20 Tete Yesaya, Amoz ƒe vi ɖo du ɖe Hezekia
be, “Ale Yehowa, Israel ƒe Mawu la gblɔe nye
esi: Mese wò gbedodoɖa tso Senakerib, Asiria fia,
ŋuti.

21 Esiae nye Yehowa ƒe nya si wògblɔ ɖi ɖe
eŋuti:
“ ‘Zion vinyɔnu si menya ŋutsu o la,

do vlo wò eye wòɖu fewu le ŋutiwò.
Yerusalem vinyɔnu

ʋuʋu ta esi nèlé du tsɔ.
22 Ame kae nèdzu hegblɔ busunya ɖe eŋuti?

Ame ka ŋutie nèkɔ wò gbe dzi ɖo
eye nètro ŋku kpɔe dadatɔe?

Ɖe Israel ƒe kɔkɔetɔ la ŋutie!
23 Èdɔ wò dɔlawo

be woali kɔ dzu ɖe Yehowa dzi.
Ègblɔ be,

“Metsɔ nye tasiaɖamwo lia towo tame
eye mede keke Lebanon to kɔkɔwo tame.

Melã sedati kɔkɔwo
kple sesewuti nyuitɔwo ƒu anyi.

Meɖo eƒe anyigba ƒe mlɔenu ke
kple eƒe ave nyuitɔwo tame.

24Meɖe vudo ɖe dzronyigba
dzi heno tsi le afi ma.

Metsɔ nye afɔƒome
fanya Egipte ale gbegbe be eƒe tɔsisiwo katã
mie.”

25 “ ‘Mèsee do ŋgɔ oa?
Megblɔ nu sia da ɖi tso blema ke.

Mewɔ ɖoɖo ɖe eŋu tso gbe aɖe gbe ʋĩi;
ke azɔ la, mena wòva eme be, du siwo ŋu

woɖo gli sesẽwo ɖo la zu anyiglago.
26 Ŋusẽ vɔ le woƒe amewo ŋu

eye vɔvɔ̃ kple ŋukpe lé wo.
Ale wole abe gbe le gbedzi,

gbe damawo kple gbe si mie ɖe xɔta
eye ŋdɔ ɖui wòku hafi wòva tsi la ene.

27 “ ‘Ke menya afi si nèle,
wò dodo kple gbɔgbɔ
kple ale si nèdo dziku ɖe ŋutinye.

28 Esi nèdo dɔmedzoe ɖe ŋutinye,

eye wò amemabumabu va ɖo nye to me ta
la,

matsɔ nye lãɖeƒu ade ŋɔti me na wò,
made numega nu me na wò,

eye mana mɔ si nèto va
la nàgato eya ke dzi adzo.’

29 “Esia anye dzesi na wò, Oo Hezekia:
“Ƒe sia me la, miaɖu nuku siwo mie le wo ɖokui

si,
ne ƒe trɔ la, miagaɖu esiwo susɔ.

Ke le ƒe etɔ̃lia me la, miaƒã nu, miaxa nu,
miade waingble eye miaɖu eme kutsetsewo.

30 Ava eme be ame siwo susɔ na Yuda ƒe aƒe la
woato ke, eye woatse ku.

31 Elabena ame aɖewo asusɔ tso Yerusalem
nɔlawo dome

eye ame siwo tsi agbe la ado tso Zion to la
dzi.

“Yehowa Ŋusẽkatãtɔ ƒe didi vevie ana esia nava
eme.

32 “Eya ta ale Yehowa gblɔ ɖe Asiria fia ŋue nye
esi:
“ ‘Mage ɖe du sia me

alo ada aŋutrɔ ɖeka pɛ le afi sia o.
Mava afi sia kple eƒe akpoxɔnu

alo aƒu kpo ɖe du sia ŋuti o.
33Mɔ si wòto va la, eya ke dzie wòato adzo.

Mage ɖe du sia me akpɔ gbeɖe o.
Yehowae gblɔe.

34Maʋli du sia ta eye maɖe du sia
le nye ŋutɔ nye ŋkɔ kple nye dɔla, David
ta.’ ”

35 Emegbe Yehowa ƒe dɔla yi ɖe Asiriatɔwo
ƒe aʋasaɖa la me hewu ame akpe alafa ɖeka
blaenyi-vɔ-atɔ̃. Esi amewo fɔ ŋdi la, kpɔ ɖa ame
kukuwo sɔŋ koe wokpɔ.

36 Ale Asiria fia, Senakerib kaka asaɖa la eye
wòho dzo. Etrɔ yi Ninive eye wònɔ afi ma.

37 Gbe ɖeka esi wònɔ gbe dom ɖa le eƒe
mawu, Nisrɔk ƒe gbedoxɔ me la, Via ŋutsu eve,
Adramelek kple Sarezer, wowui kple yi hesi yi
Ararat eye via Esarhadon ɖu fia ɖe eteƒe.

20
Hezekia ƒe dɔléle

1 Le ŋkeke mawo me la, Hezekia dze dɔ eye
wòɖo kudo nu. Nyagblɔɖila Yesaya, Amoz ƒe vi
yi egbɔ eye wògblɔ nɛ be, “Ale Yehowa gblɔe
nye esi: ‘Ɖɔ wò aƒe ɖo elabena èle kuku ge eye
màhaya o.’ ”

2Hezekia trɔ mo ɖo ɖe gli ŋu eye wòdo gbe ɖa,
ɖe kuku na Yehowa be,

3 “Oo Yehowa, ɖo ŋku ale si mezɔ le ŋkuwòme
le anukwareɖiɖi me kple ale si metsɔ nye dzi
blibo la wɔ nu si nyo le ŋkuwò me la dzi.” Eye
Hezekia fa avi vevie.

4 Hafi Yesaya nado le xɔxɔnu titinatɔ me la,
Yehowa ƒe gbe va nɛ bena,

5 “Trɔ nàyi ɖagblɔ na Hezekia, nye dukɔ ƒe
kplɔla be, ‘Ale Yehowa, fofowò David ƒe Mawu
la gblɔe nye esi: Mese wò gbedodoɖa eye mekpɔ
wò aɖatsiwo. Mayɔ dɔ wò. Ŋkeke etɔ̃ tso egbe
sia dzi la, àyi Yehowa ƒe gbedoxɔ me.

6 Mada ƒe wuiatɔ̃ ɖe wò agbenɔƒewo dzi eye
maɖe wò kple du sia tso Asiria fia ƒe asi me.
Maʋli du sia ta le nye ŋkɔ kple nye dɔla David
ta.’ ”

7 Tete Yesaya gblɔ nɛ be, “Tu gbotsetsewo
wòabla nyuie.” Wotui eye wokae ɖo ƒoƒoeawo
dzi nɛ eye eƒe lãme se.

8Hezekia bia Yesaya be, “Nu kae anye dzesi be
Yehowa ayɔ dɔm eye mayi Yehowa ƒe gbedoxɔ
me ŋkeke etɔ̃ tso egbe sia dzi?”

9 Yesaya ɖo eŋu nɛ be, “Esiae nye Yehowa ƒe
dzesi na wò be Yehowa awɔ nu si ƒe ŋugbe
wòdo; àdi be vɔvɔli nayi megbe ɖoƒe ewo loo
wòayi ŋgɔ ɖoƒe ewoa?”

10Hezekia gblɔ nɛ be, “Enye nu bɔbɔe be vɔvɔli
nayi ŋgɔ ɖoƒe ewo, eya ta na wòayi megbe ɖoƒe
ewo boŋ.”

11 Tete Nyagblɔɖila Yesaya do ɣli na Yehowa
eye Yehowa na vɔvɔli yi megbe ɖoƒe ewo le Ahaz
ƒe ɣega te.

Ame dɔdɔwo tso Babilonia
12 Le ɣe ma ɣi la, Marduk Baladan, si nye

Babilonia fia Baladan ƒe vi la dɔ amewo ɖa be
woatsɔ nunana ayi na Hezekia elabena ese be
edze dɔ.

13 Hezekia xɔ wo nyuie eye wòtsɔ eƒe
kesinɔnuwo katã fia wo. Kesinɔnu siawoe
nye klosalo, sika, atikeʋeʋĩ, ami xɔasiwo kple
aʋawɔnuwo. Naneke mele fiasã la alo dukɔ la
me esi Hezekia metsɔ fia wo o.

14 Nyagblɔɖila Yesaya yi Fia Hezekia gbɔ eye
wòbiae be, “Nu ka dim ame siawo le? Afi ka
wotso?”

Hezekia ɖo eŋu be, “Wotso Babilonia ke.”
15Yesaya biae be, “Nu kawoe wokpɔ le wò fiasã

me?”
Hezekia ɖo eŋu be, “Metsɔ nye kesinɔnuwo

katã fia wo.”
16 Yesaya gblɔ nɛ be, “Ɖo to Yehowa ƒe nya sia:
17 Ŋkekewo li gbɔna, esiwo me nu sia nu si le

wò fiasã me, kpe ɖe nu siwo katã fofowòwo dzra
ɖo ŋu la, woalɔwo katã ayi ɖe Babilonia. Naneke
masusɔ o. Yehowae gblɔe.

18Wò dzidzimevi aɖewo kple vi siwo wodzi na
wò ŋutɔ hã, woakplɔ wo adzoe, eye woazu ŋutsu
tata siwo anye aƒedzikpɔlawo le Babilonia fia ƒe
fiasã me.”

19Hezekia ɖo eŋu be, “Yehowa ƒe nya si nègblɔ
la nyo.” Ke nu si tututu wòbu le eɖokui me lae
nye, “Ŋutifafa kple dedinɔnɔ ɖeɖe nanɔ anyi le
nye ŋutɔ nye agbemeŋkeke mamlɛawo me ko!”

20 Woŋlɔ Hezekia ƒe ŋutinya mamlɛa, nu gã
siwo wòwɔ abe ta kple tɔʋu siwo wòɖe ene kple
ale si wòhe tsi va dua me la ɖe Yuda fiawo ƒe
ŋutinyagbalẽ me.

21Esi Hezekia ku la, via Manase ɖu fia ɖe eteƒe.

21
Manase, Yuda fia

1 Manase xɔ ƒe wuieve esime wòzu fia, eye
wòɖu fia ƒe blaatɔ̃ vɔ atɔ̃ le Yerusalem. Dadaa
ŋkɔe nye Hefziba.

2 Ewɔ nu si nye vɔ̃ le Yehowa ŋkume eye
wòdze dukɔ siwo Yehowa nya le Israelviwo ŋgɔ
ƒe ŋunyɔnuwo wɔwɔ yome.

3 Egbugbɔ nuxeƒe siwo fofoa, Hezekia gbã la
tu. Hekpe ɖe esiawo ŋu la, etu vɔsamlekpuiwo
na Baal eye wòli aƒeli abe ale si Ahab, Israel fia,
wɔ la ene. Ede ta agu na dziƒonuwo katã eye
wòsubɔ wo.

4 Etu vɔsamlekpuiwo ɖe Yehowa ƒe gbedoxɔ
me, teƒe si ŋu Yehowa gblɔ le be, “Yerusalem
anye nye ŋkɔ ƒe nɔƒe.”

5 Le Yehowa ƒe gbedoxɔ ƒe xɔxɔnu eveawo la,
eɖi vɔsamlekpuiwo na dziƒoŋunuwo.

6 Etsɔa Via ŋutsuvi saa dzovɔe. Ekaa afa, dea
nubiaƒe kple ŋɔliyɔlawo gbɔ. Ewɔ nu siwo nye
vɔ̃ la geɖe fũu le Yehowa ŋkume hetsɔ do dzikue
nɛ.

7Manase li aƒeli si wòwɔ la ɖe gbedoxɔ la me,
teƒe si tututu ŋu Yehowa ƒo nu tsoe na David
kple Solomo esi wògblɔ be, “Matsɔ nye ŋkɔ aɖo
gbedoxɔ sia me kple Yerusalem, du si metia tso
Israel ƒe towo ƒe duwo katã me la ŋu tegbetegbe!

8 Eye nyemana Israel ƒe afɔ nage le anyigba
si metsɔ na wo fofowo la dzi o, nenye be wolé
se siwo katã mede na wo kple se siwo katã nye
dɔla Mose de na wo la me ɖe asi, eye wowɔ wo
dzi ko.”

9 Ke ameawo meɖo to Yehowa o eye Manase
na wowɔ nu vɔ̃ wu dukɔ siwo ƒo xlã wo, togbɔ
be Yehowa tsrɔ̃ dukɔ siawo le woƒe nu vɔ̃wo ta,
esi Israelviwo ge ɖe anyigba la dzi gɔ̃ hã.

10 Yehowa ƒo nu to eƒe nyagblɔɖilawo dzi na
ameawo be,

11 “Esi Fia Manase wɔ nu vɔ̃ siawo eye wòvɔ̃ɖi
wu Amoritɔwo, ame siwo nɔ anyigba la dzi tsã
eye esi wòkplɔ Yuda de legbasubɔsubɔ me ta la,

12 Yehowa, Israel ƒe Mawu be mahe dzɔgbevɔ̃e
va Yerusalem kple Yuda dzi ale gbegbe be ame
sia ame si ase nu tso dzɔgbevɔ̃e sia ŋu la ƒe to
me aɖi yeŋ kple vɔvɔ̃.

13 Matsɔ dzidzeka si metsɔ dzidze Samaria
kple Ahab ƒe aƒe la adzidze Yerusalem. Maklɔ
Yerusalem abe ale si woklɔa agbae ene eye
matrɔe atsyɔ anyi.

14Gawu la, magbe nu le nye ame ʋɛ siwo asusɔ
la gɔ̃ hã gbɔ eye matsɔ wo ade asi na woƒe
futɔwo

15 elabena wowɔ nu vɔ̃ le nye ŋkume eye wodo
dɔmedzoe nam tso esime mekplɔ wo tɔgbuiwo
tso Egipte va se ɖe fifi.”

16 Hekpe ɖe legbasubɔsubɔ si Yehowa lé fui,
subɔsubɔ si me Manase he ameawo dee ŋu la,
Manase wu ame maɖifɔ geɖewo eye ame siwo
wòwu la ƒe kukuawo xɔ Yerusalem ƒe akpa sia
akpa.

17Woŋlɔ Manase ƒe fiaɖuɖu vɔ̃ɖi la ƒe ŋutinya
mamlɛa kple nu siwo wòwɔ kpakple eƒe nu vɔ̃ la
ɖe Yuda fiawo ƒe ŋutinyagbalẽwo me.

18 Esi wòku la woɖii ɖe eƒe aƒe ƒe abɔ si nye
Uza ƒe abɔ le fiasã la me, eye via Amon ɖu fia ɖe
eteƒe.

Amon, Yuda fia
19 Amon xɔ ƒe blaeve-vɔ-eve esi wòɖu fia eye

wòɖu fia le Yerusalem ƒe eve. Dadaa ŋkɔe nye
Mesulemet, Haruz ƒe vinyɔnu, ame si tso Yotba.

20 Ewɔ nu vɔ̃ le Yehowa ŋkume abe fofoa,
Manase, ene.

21 Ewɔ nu vɔ̃ siwo katã fofoa wɔ eye wòsubɔ
legba siwo katã fofoa subɔ.

22 Gawu la, egbe nu le Yehowa, fofoawo ƒe
Mawu la gbɔ eye mezɔ ɖe Yehowa ƒe ɖoɖowo
dzi o.

23 Amon ŋumewo ɖo nugbe ɖe eŋu eye wowu
fia la le eƒe fiasã me.

24Dukɔmevi aɖewowu ame siwo wu Fia Amon
la dometɔ ɖe sia ɖe eye wotsɔ Amon ƒe vi Yosia
ɖo fiae.

25 Woŋlɔ Amon ƒe ŋutinya mamlɛa ɖe Yuda
fiawo ƒe ŋutinyagbalẽ me.

26 Woɖii ɖe eƒe yɔdo me le Uzabɔ me eye via
Yosia ɖu fia ɖe eteƒe.

22
Wofɔ Segbalẽ la

1 Yosia xɔ ƒe enyi esi woɖoe fiae. Eɖu fia ƒe
blaetɔ̃-vɔ-ɖekɛ le Yerusalem. Dadae nye Yedida
si nye Adaya tso Bozkat la ƒe vinyɔnu.

2 Ewɔ nu si nyo le Yehowa ŋkume eye wòto
tɔgbuia David ƒe afɔtoƒewo pɛpɛpɛ. Medze ɖe
ɖusime alo miame o.

3 Le Fia Yosia ƒe fiaɖuɖu ƒe ƒe wuienyilia me
la, Yosia ɖo eƒe nuŋlɔla Safan, Azalia ƒe viŋutsu,
ame si nye Mesulam ƒe tɔgbuiyɔvi la ɖe Yehowa
ƒe gbedoxɔ me. Egblɔ be,

4 “Yi Hilkia, nunɔlagã la gbɔ wòaƒo ƒu ga si
wotsɔ va Yehowa ƒe gbedoxɔ la me, si nye ga si
agbonudzɔlawo xɔ tso ameawo si la da ɖi.

5Nawoatsɔ ga la na ame siwowotia be woakpɔ
gbedoxɔ la dzadzraɖo ƒe dɔwo dzi. Na ame

siawo naxe fe na Yehowa ƒe gbedoxɔ la ŋu
dɔwɔlawo:

6 atikpalawo, xɔtulawo kple gliɖolawo. Hekpe
ɖe esiawo ŋu la, na woaƒle ati kple kpe kpak-
pawo atsɔ adzra gbedoxɔ la ɖo.

7 Womebia tso xɔtutudɔdzikpɔlawo si be
woawɔ akɔnta tso woƒe nu gbegblẽwo ŋu tsitot-
sito o elabena wonye nuteƒewɔlawo.”

8Gbe ɖeka la, nunɔlagã Hilkia yi nuŋlɔla Safan
gbɔ eye wògblɔ be, “Mefɔ Segbalẽ aɖe le le
Yehowa ƒe gbedoxɔ me.” Etsɔe na Safan eye
Safan xlẽe.

9 Safan, nuŋlɔla la yi fia la gbɔ hegblɔ nɛ
be, “Wò dɔnunɔlawo tsɔ ga si le Yehowa ƒe
gbedoxɔ me la na dɔwɔlawo kple dɔdzikpɔlawo
le gbedoxɔ la me.”

10 Safan, nuŋlɔla la na nyanya fia la be,
“Nunɔlagã Hilkia tsɔ agbalẽ aɖe nam.” Safan xlẽ
agbalẽ la me nyawo na fia la.

11Esi fia la se Segbalẽ la me nyawo la, vɔvɔ̃ ɖoe
eye wòdze eƒe awuwo.

12 Eɖe gbe na nunɔla Hilkia, Ahikam, Safan
ƒe viŋutsu, Akbor, Mikaya ƒe viŋutsu, nuŋlɔla
Safan kple Asaya, fia ƒe subɔla be,

13 “Miyi miabia Yehowa nam kple ameawo
kple Yuda blibo la tso nu siwo woŋlɔ ɖe agbalẽ
si wofɔ la ŋuti. Yehowa ƒe dɔmedzoe bi ɖe mía
ŋu elabena mía fofowo mewɔ ɖe agbalẽ sia me
nyawo dzi o; womezɔ ɖe nu siwo katã woŋlɔ tso
mía ŋu ɖe agbalẽ sia me la nu o.”

14Ale nunɔla Hilkia, Ahikam, Akbor, Safan kple
Asaya yi ɖaƒo nu kple nyɔnu Nyagblɔɖila Hulda
si le Yerusalem ƒe akpa yeye. Nyɔnu Nyagblɔɖila

sia nye Tikva ƒe viŋutsu Salum srɔ̃. Harhas si dzi
Tikva nye nudodowo dzraɖoƒe dzikpɔla.

15 Egblɔ na wo be, “Nu si Yehowa, Israel ƒe
Mawu la gblɔe nye, ‘Gblɔ na ame si ɖo wò ɖe
gbɔnye la be,

16 Yehowa ƒe gbee nye esi: mahe dzɔgbevɔ̃e va
teƒe sia kple eƒe amewo dzi ɖe nu sia nu si woŋlɔ
ɖe agbalẽ si Yuda fia xlẽ la nu.

17 Elabena wogbe nu le gbɔnye, wosubɔ mawu
bubuwo eye wodo dɔmedzoe nam kple legba
siwo wotsɔ woƒe asiwo wɔ la. Nye dɔmedzoe
abi ɖe teƒe sia ŋu eye matso o.’

18Gblɔ na Yuda fia, ame si dɔ wò be nàbia gbe
Yehowa be, ‘Ale Yehowa, Israel ƒe Mawu la gblɔ
tso nya siwo ke nèse la ŋuti.

19 Ke esi miaƒe nu vɔ̃wo ve mi eye miebɔbɔ
mia ɖokui le Yehowa ŋkume, esi miese nu si
megblɔ tsɔ tsi tsitre ɖe teƒe sia kple eƒe amewo
ŋu be woaƒo fi ade anyigba sia wòazu aƒedo, eye
esi miedze miaƒe awuwo eye miefa avi le nye
ŋkume le miaƒe nu vɔ̃wo ta la, maɖo to miaƒe
kukuɖeɖe.

20 Eya ta àku eye woaɖi wò le ŋutifafa me. Wò
ŋkuwo makpɔ dzɔgbevɔ̃e si mahe va dukɔ sia dzi
o.’ ” Ale woxɔ eƒe ŋuɖoɖo yi na fia la.

23
Yosia gbugbɔ nubabla la wɔ yeye

1 Ale fia la yɔ Yuda kple Yerusalem ƒe
dumegãwo ƒo ƒu.

2 Eyi Yehowa ƒe gbedoxɔ me kple Yuda
kple Yerusalem ƒe ameawo, nunɔlawo kple

nyagblɔɖilawo, tso ame gblɔetɔwo dzi va se ɖe
ame gãtɔwo dzi. Exlẽ Nubabla ƒe Agbalẽ si wofɔ
le Yehowa ƒe gbedoxɔ la me nyawo na wo.

3 Fia la tsi tsitre ɖe sɔti la gbɔ le ameawo
ŋkume. Eya kple ameawo ɖe adzɔgbe na
Yehowa be yewoadze eyome, alé eƒe sewo,
ɖaseɖiɖiwo, kple ɖoɖowo me ɖe asi kple dzi
blibo kple luʋɔ blibo, eye yewoawɔ nubabla sia
ƒe nya siwo katã woŋlɔ ɖe agbalẽ sia me la dzi;
eye dukɔ blibo la bla nu.

4 Ale Fia la ɖe gbe na nunɔlagã Hilkia
kple nunɔla bubuawo kple agbonudzɔlawo be
woaɖe nu siwo katã wowɔ na Baal, aƒeli kple
dziƒoŋunuwo katã la ɖa le Yehowa ƒe gbedoxɔ
me. Etɔ dzo wo le Yerusalem dua godo le Kidron
balime eye wòlɔ dzofi la yi Betel.

5 Eɖe trɔ̃nua siwo Yuda fia xoxowo ɖo be
woado dzudzɔ ʋeʋĩ le nuxeƒewo le Yuda duwo
kple du siwo ƒo xlã Yerusalem la ɖa, ame siwo
do dzudzɔ ʋeʋĩ na Baal, ɣe kple ɣleti, ɣletiviwo
kple dziƒoŋunuwo.

6 Eho aƒeli la ɖa le Yehowa ƒe gbedoxɔ la me,
tsɔe yi Yerusalem godo yi ɖe Kidron tɔʋu la gbɔ.
Etɔ dzoe le afi ma, tui wòzu wɔ eye wòkaka wɔ
la ɖe ame gblɔewo ƒe yɔdowo dzi.

7 Egbã ŋutsugbolowo ƒe xɔwo ƒu anyi, xɔ siwo
nɔ Yehowa ƒe gbedoxɔ me, afi si nyɔnuwo hã
nɔna, nɔa kundruwo lɔ̃m na aƒeli.

8 Yosia kplɔ nunɔla siwo katã nɔ Yuda duwo
me la gbɔe eye wòna wodo gu nuxeƒewo katã
tso Geba yi ɖase ɖe Beerseba afi si nunɔlaawo
do dzudzɔ ʋeʋĩ le. Egbã legba siwo nɔ dua ƒe

mɔmefia, Yosua ƒe agbo nu. Legba la nɔ agbo la
ƒe miame.

9 Togbɔ be nunɔla siawo mewɔ subɔsubɔdɔwo
le Yehowa ƒe vɔsamlekpui la dzi le Yerusalem
o hã la, woɖua abolo maʋamaʋã kple nunɔla
bubuawo.

10 Le esia megbe la, fia la do gu Tofet si nɔ Ben
Hinom ƒe Balime, ale be ame aɖeke magate ŋu
atsɔ via ŋutsuvi alo via nyɔnuvi awɔ dzovɔsae
na Molek o.

11Eɖe sɔ siwo ŋuti Yuda fiawo kɔ na ɣelegba la
ɖa le Yehowa ƒe gbedoxɔ ƒe mɔnu. Wonɔ xɔxɔnu
si te ɖe dumegã aɖe si woyɔna be Natan Melek ƒe
xɔnu. Ale Yosia tɔ dzo tasiaɖam siwo ŋuti wokɔ
na ɣelegba la hã.

12 Fia la mu vɔsamlekpui siwo Yuda fiawo tu
ɖe gbadzaƒe si le Ahaz ƒe xɔ la tame le fiasã la me
kple vɔsamlekpui siwo Fia Manase tu ɖe gbedoxɔ
la ƒe xɔxɔnuwo. Egbã wo kakɛkakɛ eye wòkaka
kakɛawo ɖe Kidron bali la me.

13 Le esia megbe la, eɖe nuxeƒe siwo nɔ toawo
dzi le Yerusalem ƒe ɣedzeƒe kple Gbegblẽto la
ƒe dziehe la ɖa. Fia Solomo tu nuxeƒe siawo
na Astarɔt, Sidontɔwo ƒe nyɔnumawu vɔ̃ɖi la,
na Kemos, Moabtɔwo ƒe mawu vɔ̃ɖi la kple na
Milkom, Amonitɔwo ƒe mawu nyɔŋu la.

14 Yosia gbã legbawo eye wòho aƒeliwo. Ekaka
ameƒuwo ɖe teƒe siawo hedo gu teƒeawo.

15 Egbã vɔsamlekpui kple nuxeƒe si Yeroboam
Gbãtɔ tu ɖe Betel esime wòhe Israel de nu vɔ̃
me. Egbã kpeawo wozu ʋuʋudedi eye wòtɔ dzo
aƒeliwo.

16 Esi Fia Yosia nɔ ŋku tsam gbe ɖeka la, ekpɔ
yɔdo aɖewo ɖaa le to la ŋu. Eɖe gbe na eƒe
amewo be woaɖe ƒuawo le yɔdoawo me eye
woatɔ dzo wo le vɔsamlekpui si le Betel la dzi,
ado gui ale be, nya si Yehowa ƒe nyagblɔɖila gblɔ
da ɖi be adzɔ ɖe Yeroboam ƒe vɔsamlekpui dzi
la nava eme.

17 Fia la bia be, “Yɔdokpe kae nye ema le afi
ma?”
Dua me tɔwo ɖo eŋu nɛ be, “Nyagblɔɖila si tso

Yuda va gblɔ nu si nèwɔ fifia da ɖi be adzɔ ɖe
vɔsamlekpui sia dzi le Betel la ƒe yɔdoe!”

18 Ale Fia Yosia gblɔ be, “Migaka asi eŋu o.
Migaɖe fu na nyagblɔɖila la ƒe ƒuwo o.” Ale
wometɔ dzo eƒe ƒuwo kple nyagblɔɖila si tso
Samaria la ƒe ƒuwo o.

19 Yosia gbã nuxeƒe siwo nɔ toawo dzi le
Samarianyigba blibo la dzi. Israel fia vovovowoe
tu wo eye wodo dɔmedzoe na Yehowa. Ke azɔ la,
Yosia gbã wo wozu ʋuʋudedi abe ale si wòwɔ le
Betel ene.

20 Ewu trɔ̃subɔlawo ƒe nunɔlawo ɖe woawo
ŋutɔ ƒe vɔsamlekpuiwo dzi eye wòtɔ dzo
ameƒuawo ɖe vɔsamlekpuiawo dzi hedo gu wo.
Azɔ la etrɔ va Yerusalem.

21 Fia Yosia gblɔ na eƒe amewo azɔ be woaɖu
Ŋutitotoŋkekenyui la ɖe se siwo Yehowa, woƒe
Mawu la na woŋlɔ ɖe Nubabla ƒe Agbalẽ la me
la nu.

22 Womegaɖu Ŋutitotoŋkekenyui la kpɔ nen-
ema tso Israel ƒe ʋɔnudrɔ̃lawo ŋɔli o eye wom-
egaɖui kpɔ nenema le Israel fiawo kple Yuda
fiawo ƒe fiaɖuɣiwo katã me o.

23 Woɖu Ŋutitotoŋkekenyui sia na Yehowa
le Yerusalem le Fia Yosia ƒe fiaɖuɖu ƒe ƒe
wuienyilia me.

24 Yosia tsi ŋɔliyɔyɔ, adzewɔwɔ kple legba-
subɔsubɔ ƒomevi ɖe sia ɖe nu le Yerusalem kple
anyigba blibo la dzi. Ewɔ alea elabena edi be
yeawɔ se siwo katã woŋlɔ ɖe agbalẽ si Nunɔla
Hilkia fɔ le gbedoxɔ la me la dzi pɛpɛpɛ.

25 Fia bubu aɖeke meganɔ anyi si trɔ ɖe
Yehowa gbɔ eye wòwɔ Mose ƒe sewo katã dzi o
eye fia siwo kplɔ Yosia ɖo hã dometɔ aɖeke mete
ɖe ale si Yosia ɖo to Yehowa la ŋu o.

26Ke Yehowa ƒe dziku sesẽ si wòdo ɖe Yuda ŋu
le Manase ƒe nu vɔ̃wo ta la dzi meɖe o

27 elabena Yehowa gblɔ be, “Matsrɔ̃ Yuda
abe ale si metsrɔ̃ Israel ene eye maɖe asi le
Yerusalem, du si metia kple gbedoxɔ si megblɔ
be enye tɔnye la ŋu.”

28Woŋlɔ Fia Yosia ƒe ŋutinya mamlɛa ɖe Yuda
fiawo ƒe ŋutinyagbalẽ me.

29 Le ŋkeke mawo me la, Egipte fia Farao Neko
ho yi Frat tɔsisi la to be yeakpe ɖe Asiria fia ŋu.
Fia Yosia ho yi be yeawɔ aʋa kplii, ke Fia Farao
Neko wu Fia Yosia esi wòkpɔe le Megido.

30 Fia Yosia ŋumewo kɔ eƒe kukua ɖe tasiaɖam
me tso Megido va Yerusalem eye woɖii ɖe yɔdo
si eya ŋutɔ tia da ɖi la me. Dukɔa tia Fia Yosia ƒe
vi, Yehoahaz si ami nɛ heɖoe fia ɖe fofoa teƒe.

Yehoahaz, Yuda fia
31 Yehoahaz xɔ ƒe blaeve-vɔ-etɔ̃ esi wòzu fia;

eɖu fia le Yerusalem ɣleti etɔ̃. Dadaa ŋkɔe nye
Hamutal, Yeremia ƒe vinyɔnu. Etso Libna.

32 Ewɔ nu vɔ̃ le Yehowa ŋkume abe ale si
fofoawo hã wɔ ene.

33 Egipte fia, Farao Neko lée de gaxɔ me le
Ribla le Hamat ale be magaɖu fia le Yerusalem
o. Hekpe ɖe esia ŋu la, ebla fe si ƒe home nye
klosalo kilo akpe etɔ̃ alafa ene kple sika kilo
blaetɔ̃-vɔ-ene la na Yuda.

34 Egipte fia la tia Eliakim, Fia Yosia ƒe viŋutsu
bubu be wòaɖu fia le Yerusalem eye wòtrɔ ŋkɔ
nɛ wòzu Yehoyakim. Ekplɔ Fia Yehoahaz yi
Egipte, afi si wòku ɖo.

35 Fia Yehoyakim ma ga home si Egipte fia bla
na dukɔa la na eteviwo, ame sia ame ɖe eƒe
ŋutete nu be wòate ŋu akpɔ ga la axe na Egipte
fia.

Yehoyakim, Yuda fia
36 Yehoyakim xɔ ƒe blaeve vɔ atɔ̃ esi wòzu fia;

eɖu fia le Yerusalem ƒe wuiɖekɛ. Dadae nye
Zebida, Pedaya vinyɔnu. Etso Ruma.

37 Ewɔ nu vɔ̃ le Yehowa ŋkume, abe ale si
fofoawo wɔ ene.

24
1Le Fia Yehoyakim ƒe fiaɖuɖu me la, Babilonia

fia Nebukadnezar va dze anyigba la dzi eye
Yehoyakim va zu etenɔla ƒe etɔ̃. Le esia megbe
la, etrɔ susu eye wòdze aglã ɖe Nebukadnezar
ŋu.

2 Yehowa ɖo adzohawo ɖa tso Kaldeatɔwo,
Siriatɔwo, Moabtɔwo kple Amonitɔwo dome be
woatsrɔ̃ dukɔ la abe ale si Yehowa gblɔe to eƒe
Nyagblɔɖilawo dzi be yeawɔ ene.

3Nu siawo dzɔ ɖe Yuda dzi le Yehowa ƒe ɖoɖo
nu ale be yeaɖe wo ɖa le yeƒe ŋkume le Manase
ƒe nu vɔ̃ kple nu siwo katã wòwɔ la ta.

4Nu siawoe nye ʋu maɖifɔwo kɔkɔ ɖi elabena
ekɔ ʋu maɖifɔ geɖewo ɖi le Yerusalem eye
Yehowa medi be yeatsɔ nu vɔ̃ sia akee o.

5 Woŋlɔ Yehoyakim ƒe ŋutinya mamlɛa ɖe
Yuda fiawo ƒe ŋutinyagbalẽ me.

6 Esi Yehoyakim ku la, via Yehoyatsin ɖu fia ɖe
eteƒe.

7 Egipte fia Farao megatrɔ gbɔ emegbe o
elabena Babilonia fia yi ɖanɔ anyigba si Egipte
fia gblɔ be enye ye tɔ la dzi. Teƒe siawo nye
Yudanyigba blibo la tso Egipte tɔsisi la to yi ɖatɔ
Frat tɔsisi la.

Yehoyatsin, Yuda fia
8 Yehoyatsin xɔ ƒe wuienyi esi wòzu fia; eɖu

fia le Yerusalem ɣleti etɔ̃. Dadae nye Nehusta,
Elnatan ƒe vinyɔnu. Etso Yerusalem

9 Ewɔ nu vɔ̃ le Yehowa ŋkume abe ale si fofoa
wɔ ene.

10 Esi Yehoyakin nye fia la, Babilonia fia
Nebukadnezar ƒe asrafowo ɖe to ɖe Yerusalem.

11Esi woɖe to ɖe dua vɔ la, Nebukadnezar ŋutɔ
va ɖo Yerusalem,

12 eye Yuda fia, Yehoyatsin, viawo, eƒe
aɖaŋudelawo, sãmedɔwɔlawo kple fia dada na
ta. Nebukadnezar lɔ̃ ɖe tanana la dzi eye wòlé
Fia Yehoyatsin yi ɖade gaxɔ me le Babilonia le
Nebukadnezar ƒe fiaɖuɖu ƒe ƒe enyilia me.

13 Babiloniatɔwo lɔ kesinɔnuwo katã tso gbe-
doxɔ la kple fiasã la me hekpe ɖe sikagba siwo

katã Israel fia, Solomo, da ɖe gbedoxɔ la me ŋu
le Yehowa ƒe ɖoɖo nu.

14 Fia Nebukadnezar ɖe aboyo ame akpe ewo
(10,000) tso Yerusalem. Fiaŋumewo katã kple as-
rafo nyuitɔwo kple aɖaŋudɔwɔlawo kple nutala
nyuitɔwo hã nɔ aboyomeawo dome. Ale ame
siwo menya dɔwɔna aɖeke tututu o la ko wogblẽ
ɖe anyigba la dzi.

15 Fia Nebukadnezar kplɔ Fia Yehoyatsin,
srɔ̃awo kple eƒe aɖaŋudelawo kple dadaa yi
Babilonia.

16 Ekplɔ asrafo nyuitɔ akpe adre (7,000) kpe ɖe
aɖaŋudɔwɔla kple nutala akpe ɖeka ŋu. Ame
siawo katã nye ame sesẽ siwo ate ŋu awɔ aʋa.

17Babilonia fia tsɔ Fia Yehoyatsin ƒe nyruiyɔvi,
Matania ɖo fiae eye wòtrɔ ŋkɔ nɛ be Zedekia.

Zedekia, Yuda fia
18 Zedekia xɔ ƒe blaeve-vɔ-ɖekɛ esi wòzu fia.

Eɖu fia le Yerusalem ƒe wuiɖekɛ. Dadae nye
Hamutal, Yeremia ƒe vinyɔnu eye wòtso Libna.

19 Ewɔ nu vɔ̃ le Yehowa ŋkume abe ale si
Yehoyakim wɔe ene.

20 Yehowa ƒe dziku tae nu siawo katã va
Yerusalem kple Yuda dzi ɖo. Eye le nuwuwu la,
eɖe wo ɖa le eƒe ŋkuta. Ke azɔ la, Zedekia dze
aglã ɖe Babilonia fia ŋuti.

25
Yerusalem gbegblẽ

1 Ale, wòva eme le Zedekia ƒe fiaɖuɖu ƒe ƒe
asiekɛlia me le ɣleti ewolia ƒe ŋkeke ewolia dzi
be Babilonia fia Nebukadnezar kplɔ eƒe aʋakɔ

blibo la va ɖe to ɖe Yerusalem du la. Woƒu asaɖa
anyi ɖe du la godo eye woƒu kpo ƒo xlã du la.

2 Woɖe to ɖe du la va se ɖe fia Zedekia ƒe
fiaɖuɖu ƒe ƒe wuiɖekɛlia me.

3 Le ɣleti enelia ƒe ŋkeke asiekɛlia dzi la, dɔ
si to ɖe dua me la nu sẽ ale gbegbe be nuɖuɖu
aɖeke meganɔ dua me na ameawo woaɖu o.

4 Kasia, woŋɔ gli si woɖo ƒo xlã du la eye
asrafoha si le dua me la katã si dzo. Togbɔ be
Babiloniatɔwo ɖe to ɖe dua hã la, wodze agbagba
si le zãtitina to agbo si le gli eveawo dome eye
wòte ɖe fia la ƒe amabɔ ŋuti la me. Ale woɖo ta
Araba gbegbe.

5 Ke Babiloniatɔwo ƒe aʋakɔ ti fia la yome eye
wotui le Yeriko ƒe gbadzaƒe. Fia la ƒe asrafowo
gble fia la ɖi eye woka hlẽ.

6 Wokplɔe yi Nebukadnezar gbɔe le Ribla, afi
si wodrɔ̃ ʋɔnue le eye wobu fɔe.

7Wowu Zedekia ƒe viwo le eya ŋutɔ ƒe ŋkume.
Emegbe la, wogbã eya ŋutɔ ƒe ŋkuwo, de
akɔblikɔsɔkɔsɔe eye wokplɔe yi Babilonia.

8 Le ɣleti atɔ̃lia ƒe ŋkeke adrea gbe, le fia
Nebukadnezar ƒe fiaɖuɖu ƒe ƒe wuiasiekɛlia
me la, Nebuzaradan, aʋafia si nye dɔnunɔla le
Babilonia fia te la va Yerusalem.

9 Etɔ dzo Yehowa ƒe gbedoxɔ, fiasã la kple aƒe
siwo le Yerusalem. Vavã, etɔ dzo aƒe vevi ɖe sia
ɖe.

10 Emegbe la, Babiloniatɔwo ƒe aʋakɔ blibo si
le aʋafia la ƒe kpɔkplɔ te la gbã Yerusalem ƒe
gliwo katã keŋkeŋ.

11 Ke aʋafia Nebuzaradan ɖe aboyo dua me tɔ
mamlɛawo, kple ame siwo si yi Babilonia fia gbɔ
kpakple ameha la ƒe susɔea.

12 Ke wogblẽ ame dahewo ɖi be woawɔ dɔ le
waingblewo kple agble bubuwo dzi.

13 Babiloniatɔwo gbã akɔblisɔti, akɔblizɔ kple
woƒe anyinɔwo siwo le Yehowa ƒe gbedoxɔ me
eye wolɔ akɔbliawo katã yi Babilonia.

14Wotsɔ zɔwo, sofiwo, akaɖiɖovusẽhɛ, treawo,
agbawo kple akɔblinuwo katã siwo ŋu dɔ
wowɔna le subɔsubɔ me le gbedoxɔ la me la hã
dzoe.

15 Fiaŋusrafowo ƒe tatɔ la tsɔ dzoɖesonuwo
kple tre siwo me wokɔa lãwo ƒe ʋu ɖo la dzoe.
Wowɔ nu siawo katã kple sika nyuitɔ alo klosalo.

16 Akɔbli si woɖe le akɔblisɔti eveawo kple
akɔblizɔ kple ete ƒe afɔtiwo ŋuti, siwo Solomo
wɔ na Yehowa ƒe gbedoxɔ la, mele dada me o.

17 Sɔti ɖe sia ɖe kɔkɔ “mita” asiekɛ.
Akɔblitametsyɔnu si wowɔ tsyɔ sɔtiawo tame
la ƒe kɔkɔme le mita ɖeka kple afã eye woɖo
atsyɔ̃ nɛ kple yevuboɖati ƒe seƒoƒo siwo wowɔ
kple akɔbli. Nɔnɔme sia tɔgbi ke mee wowɔ sɔti
evelia hã ɖo.

18 Babilonia ƒe aʋafia la ɖe aboyo Seraya,
nunɔlagã la, eƒe kpeɖeŋutɔ, Zefania kple ag-
bonudzɔla etɔ̃awo.

19 Ke le ame siwo susɔ ɖe dua me dome la,
ekplɔ aʋafia si le aʋawɔlawo nu kpe ɖe ame
atɔ̃ siwo nye fia ƒe aɖaŋuɖolawo ŋuti. Ekplɔ
agbalẽŋlɔla gã, ame si ganye dɔnunɔlagã, si kpɔa
amewo xɔxɔ de asrafodɔ me ƒe nyawo gbɔ hekpe
ɖe eŋutime blaade siwo susɔ ɖe dua me la ŋuti.



Fiawo 2 25:20 lxxxvi Fiawo 2 25:27

20 Ale aʋafia, Nebuzaradan kplɔ wo katã yi na
Babilonia fia le Ribla.

21 Le Ribla, le Hamatnyigba dzi, afi ma fia la
na wowu wo ɖo. Ale Yuda yi aboyo me, hedzo le
eƒe denyigba dzi.

22Azɔ Babilonia fia Nebukadnezar tsɔ Gedalia,
Ahikam ƒe vi kple Safan ƒe tɔgbuiyɔvi ɖo
mɔmefiae ɖe ame siwo susɔ ɖe Yuda la nu.

23 Esi Israel ƒe aʋawɔla aɖewo, ame siwo
womelé o la se be Babilonia fia tsɔ Gedalia ɖo
dzikpɔlae la, kplɔla aɖewo kple woƒe amewo
va wɔ ɖeka kplii le Mizpa. Ame siawo dometɔ
aɖewoe nye Ismael, Netania ƒe vi, Yohanan,
Karea ƒe vi, Seraya, Tanhumet ƒe vi tso Netofat
kple Yaazania, si tso Makat kple woƒe amewo.

24 Gedalia ka atam na wo be, “Migavɔ̃ na
Babiloniatɔwo ƒe amegãwo o. Minɔ anyigba sia
dzi eye miasubɔ Babilonia fia la, ekema nu sia
nu adze edzi na mi nyuie.”

25 Ke le ɣleti adre megbe la, Ismael, Netania
ƒe vi, ame si nye Elisama ƒe vi, ame si tso
fiaƒomeame la yi Mizpa kple ame ewo eye wowu
Gedalia kple eƒe ʋɔnudrɔ̃lawo, Babiloniatɔwo
kple Yudatɔwo siaa.

26 Ale Yudatɔwo katã, kesinɔtɔwo kple ame
dahewo kple asrafomegãwo katã si yi Egipte
elabena wonɔ vɔvɔ̃m na Babiloniatɔwo.

Babilonia fia kpɔ nublanui na Yehoyakin
27 Esi Evil Merodak, ame si wogayɔna be Awel

Marduk zu fia le Babilonia la, ekpɔ nublanui na
Yuda fia, Yehoyatsin eye wòna woɖee le gaxɔ me.
Esia va eme le Yehoyatsin ƒe gamenɔnɔ ƒe ƒe

blaetɔ̃-vɔ-adrelia me le ɣleti wuievelia ƒe ŋkeke
blaeve-vɔ-adrelia dzi.

28 Elé be na Fia Yehoyatsin wu fia bubu siwo
wode gaxɔ me le Babilonia.

29 Womena Yehoyatsin do gaxɔmenɔlawo ƒe
awuwo o eye wona wòɖua nu le fia ƒe kplɔ̃ ŋu le
eƒe agbemeŋkekewo katã me.

30 Fia la naa ga Yehoyatsin gbe sia gbe le eƒe
agbemeŋkeke mamlɛawo me.

